
MINUTI

THE CHAIRMAN (Onor. Jason Azzopardi):  Hemm kummenti dwar il-Minuti?  L-Onor. Owen Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Sur President, xtaqt ninnota li filwaqt li huwa korrett dak li qed jingħad fil-Minuti, u ċioè fejn qed jingħad li:

“Iċ-Chairman informa lill-Kumitat li kien irċeva t-terms of reference mill-Uffiċċju tal-Awditur Ġenerali dwar it-talba għal investigazzjoni li kienet saret mill-Onor. Beppe Fenech Adami f’Laqgħa Nru. 57.  

Fuq suġġeriment tal-Onor. Edward Zammit Lewis, il-Kumitat qabel li fit-terms of reference jidħol it-timeframe li kien semma l-Onor. Fenech Adami fit-talba oriġinali tiegħu, u ċioè li l-investigazzjoni kellha tħares lejn il-hedging agreements kollha li kienu in vigore fl-2014 u tkun tinkludi anke dawk l-agreements li saru qabel imma li kienu in vigore fl-2014.”.

l-Onor. Zammit Lewis kien ippropona, u aħna kollha qbilna, li skans kull ekwivoku d-dibattitu fuq dan ix-xogħol isir max-xogħol l-ieħor, jiġifieri skont il-queue ta’ xogħlijiet li aħna nifthemu minn żmien għal żmien, bħalma hija l-prassi.  Jiġifieri skans kull ekwivoku, id-dibattitu bix-xhieda li jkun hemm bżonn, isir...

THE CHAIRMAN:  Jekk dak li qed tgħid inti, u sinċerament I do not recall però m’iniex se nmerik...  Kif inti taf, aħna napprovaw il-Minuti li jkunu jirriflettu dak li ntqal, jew vi jew va.

ONOR. OWEN BONNICI:  Hekk hu.

THE CHAIRMAN:  Jekk intqal hekk, il-Minuti jridu jirriflettu dak li ntqal.

ONOR. EDWARD ZAMMIT LEWIS (Ministru għat-Turiżmu):  Ippermettili ftit.  Il-Minuti jirriflettu dak li nqtal, u għandek raġun, għax dan li qed isemmi l-Onor. Bonnici ma ntqalx fl-aħħar laqgħa tal-Kumitat u allura l-Minuti huma tajbin.  Jekk wieħed isib il-Minuti ta’ żewġ laqgħat ilu meta kien għamel it-talba formalment viva voce l-Onor. Fenech Adami, isib li hemmhekk jien kont insistejt li dan jiġi vverbalizzat.  Jiġifieri għal kull buon fini naraw il-Minuti ta’ żewġ seduti qabel din ħalli naraw li huwa mniżżel li nqtal preċiżament hekk.  Ejjew inġibu dawk il-Minuti ħalli nivverifikaw.  

ONOR. OWEN BONNICI:  Fil-fatt aħna qed ngħidu xi ħaġa li hija ovvja.  Meta l-Awditur Ġenerali jagħmel rapport, aħna ma nitilqux kollox minn idejna u niddiskutuh, imma nidduskutuh skont il-programm tax-xogħol li jkollu l-Kumitat.  Fil-fatt hemm lista ta’ items fuq l-aġenda, u dan jiġi diskuss skont kif imissu.  Dejjem hekk nimxu, jiġifieri qed ngħid xi ħaġa li hija ovvja.

THE CHAIRMAN:  Xtaqt nagħmel żewġ punti.  L-ewwel nett mhijiex l-ewwel darba li strada facendo f’dawn l-aħħar sentejn kien hemm talbiet miż-żewġ naħat lill-Awditur Ġenerali għal xogħol, jew verifika, jew ġbir ta’ informazzjoni, liema informazzjoni ġiet mogħtija lilna u aħna ddiskutejniha.  Tant hu hekk li l-Awditur Ġenerali, anke f’dan ir-rapport stess ta’ jumejn ilu, f’paragrafu 1.2 li qiegħed f’paġna 7, jgħid hekk:

“The National Audit Office considers the investigation as an extension of audit work undertaken, with respect to the period 2008 to 2011, as addressed in the report published in July 2013, and entitled ‘An analysis of the effectiveness of Enemalta’s Corporation Fuel Procurement.’”

Jiġifieri, to be fair and true – u jien ngħid li r-raġuni ma tridx forza; qed ngħid dak li huwa ovvju – l-Awditur qed jgħid li x-xogħol tiegħu kien an extension of the audit work undertaken; mhijiex xi ħaġa ġdida.  Jien ma nimmaġinax li se nagħmlu diskussjoni llejla, però for all intents and purposes, dan kien an extension of the audit work already undertaken.  Jien hekk qed naraha.  (Interruzzjonijiet)  Jiġifieri l-Minuti huma korretti.
ONOR. OWEN BONNICI:  Fil-fatt l-Onor. Zammit Lewis qed jgħidli li dak li rriferejt għalih jien aktar kmieni kien imniżżel fil-Minuti ta’ Laqgħa Nru. 57 u għandu raġun hu.  Jiġifieri dawn huma korretti.  Li qed ngħid jien huwa li aħna qatt ma oġġezzjonajna li jkun hemm dan ix-xogħol li għamel l-Awditur Ġenerali, fil-fatt għamlu, ġie ppubblikat u ħadna l-kummenti tal-Prim Ministru, eċċ., imma qed ngħidu li d-dibattitu fuqu għandu jitniżżel bħala wieħed mill-items li hemm fuq l-aġenda tal-Kumitat, wara min imissu – aħna dejjem imxejna b’ordni – għax jekk jaqbdu dan se nkunu qed nitilqu dan ix-xogħol li qed nagħmlu issa.  Semmejtha issa bħala matter arising mill-Minuti li għandna quddiemna u mill-Minuti tal-Laqgħa Nru. 57 ħalli naqblu dwarha u ma jkunx hemm malintiżi.

ONOR. EDWARD ZAMMIT LEWIS:  Sur President, apparti hekk, testwalment fil-Minuti jissemma x’qal l-Onor. Fenech Adami, imbagħad jissemma r-reġistrazzjoni tan-nuqqas ta’ oġġezzjoni tiegħi sakemm l-estensjoni tal-inkarigu – ma kienx kontinwazzjoni tal-inkarigu –...  

THE CHAIRMAN:  Fil-Minuti ta’ Laqgħa Nru. 57 jingħad hekk:

“L-Onor. Edward Zammit Lewis qal li n-naħa tal-Gvern ma kienet qed issib l-ebda oġġezzjoni għal din it-talba sakemm dan il-proċess ma kienx se jippreġudika l-proċediment milli jkompli għaddej, fis-sens li l-Kumitat jibqa’ jisma’ x-xhieda u mhux joqgħod jistenna sakemm ikun lest ir-rapport mitlub.  

Il-Kumitat qabel kemm mas-suġġeriment tal-Onor. Fenech Adami kif ukoll mal-proviso tal-Onor. Zammit Lewis.”.    
 
Agreed.

ONOR. OWEN BONNICI:  Issa r-rapport lest.

ONOR. EDWARD ZAMMIT LEWIS:  Però mhijiex kwestjoni li ma kienx hemm ex novo, għax inti qed tgħidilna li qisha tkomplija tal-inkarigu li kien hemm.

THE CHAIRMAN:  Le, l-Awditur qed jgħid hekk.

ONOR. EDWARD ZAMMIT LEWIS:  Le.  Ħalli nagħmel din is-sottomissjoni.  Dan mhuwiex rapport li kien għaddej u żidnilu biċċa; kien hemm rapport li konna qed niddiskutuh, u kien hemm estensjoni tal-inkarigu b’rapport totalment ġdid.  Jiġifieri, Mr Chairman, ma naqbilx mas-sottomissjoni tiegħek li qisu dan mhuwiex rapport ex novo.  Dan huwa rapport mill-ġdid tal-Awditur Ġenerali, aħna ma oġġezzjonajniex biex isir bi speditezza, però huwa rapport totalment ġdid, tant li jirriferi għal timeframe totalment separata mir-rapport oriġinali.  (diskussjoni off mic)

THE CHAIRMAN:  Il-Minuti jistgħu jiġu kkonfermati issa?  (Onor. Membri:  Iva)

Il-Minuti ta’ Laqgħa Nru. 59 li saret fid-9 ta’ Frar 2015, ġew konfermati.  

KORRISPONDENZA

THE CHAIRMAN:  Irrid formalment ninforma lill-Membri tal-Kumitat li jumejn ilu, fil-5:20p.m., irċevejt email mingħand in-National Audit Office (NAO), liema email kienet ikkupjata lill-Iskrivana tal-Kumitat u lill-iSpeaker, li kienet tgħid hekk:

“Attached please find a copy of the report entitled ‘An Analysis of Enemalta Corporation’s Hedging Activity during 2014’.
 
I believe it would be best if the report is circulated among the other members of the PAC, and have copied in the Committee Secretary for this purpose.

cc. Speaker of the House.”.
 
Dak il-ħin jien kont l-uffiċċju u ma stajtx naqrah u lil Ms. Brincat għedtilha “nitkellmu ftit għada filgħodu ħalli nilħaq nara dan ir-rapport” – fil-fatt dak li kelli nagħmel it-Tlieta filgħodu, nixtarr dan ir-rapport – u għedtilha li kont se nkellimha wara nofsinhar.  Però madwar siegħa u kwart wara, l-Iskrivana tal-Kumitat ċemplitli u qaltli li l-iSpeaker kien qed jordnali sabiex niċċirkola immedjatament ir-rapport lill-Membri tal-Kumitat.  Jien ovvjament kelli nbaxxi rasi u ċċirkolajtu lill-Membri tal-PAC u lill-whips.  Jiddispjaċini ninnota li prattikament tliet kwarti wara bdew jidhru partijiet minnu f’ċerti sezzjonijiet tal-media online.  Jien nistqarr li stajt nixtarr ir-rapport it-Tlieta filgħodu, fil-fatt ħadtu miegħi l-qorti.  Qed ngħid dan għax diversi Membri ta’ dan il-Kumitat – konna qegħdin nitkellmu off mic – kellna dan is-sens ta’ diżappunt u għalhekk jien ridt nesprimi l-fatti kif ġraw.  Jien kelli ordni mingħand l-iSpeaker u għalhekk kelli niċċirkolah kif diġà għedt.  Jekk il-Membri jaqblu, naħseb li jkun xieraq li formalment nistieden lill-Awditur Ġenerali sabiex jersaq lejn il-Mejda u jippreżentana bir-rapport u jekk il-Kumitat jaqbel, wara jkun jista’ jiġi uploaded fuq il-website tal-Parlament għax s’issa għadu mhux uploaded.  Jidher li hawn qbil li l-Awditur jippreżenta r-rapport.  Se nistaqsi formalment jekk hawnx qbil li r-rapport jiġi uploaded fuq il-website.  

ONOR. OWEN BONNICI:  Iva, hawn qbil.

IS-SUR ANTHONY C. MIFSUD (Awditur Ġenerali):  Sur President, nippreżentalek ir-rapport tal-NAO intitolat “An analysis of Enemalta’s Corporation Hedging Activity during 2014” li sar fuq talba ta’ dan il-Kumitat.

THE CHAIRMAN:  F’ismi u f’isem il-kollegi tiegħi nirringrazzjakom għax għamiltu biċċa xogħol ta’ ċerta kumplessità fi żmien qasir ħafna; fil-fatt f’inqas minn xahar u nofs.  Grazzi u prosit.

Sur Awditur, xtaqt li nagħmel domanda; kif smajt, m’aħniex se nagħmlu diskussjoni fuq ir-rapport at this stage.  Fl-aħħar ta’ paġna 5 hemm sentenza li tgħid hekk:

“Given the magnitude of the agreement reached...”

Xi jfisser meta tgħid “magnitude”?  Jien ma stajtx insibha mir-rapport minkejja li kien hemm riferenza għaliha.  X’kien il-magnitude tax-xiri ta’ dan iż-żejt?  Jien ma stajtx nikkwantifikah; in-numri li hemm tilfuni.

IS-SUR ANTHONY C. MIFSUD:  Kien hemm sena xiri.  Ħalli jispjega aħjar is-Sur Keith Mercieca.  

THE CHAIRMAN:  Sur Mercieca, bl-istess ġurament li kont ħadt f’seduta preċedenti.

IS-SUR KEITH MERCIECA (Head Special Audit and Investigations, NAO):  Jiġifieri fejn qed nagħmlu riferenza għall-ftehim mas-SOCAR.  Hux hekk?

THE CHAIRMAN:  Iva.  Kemm hu worth of money?

IS-SUR KEITH MERCIECA:  Tista’ tasal għaliha mit-tabelli li huma ppreżentati fir-rapport stess.  Trid tħares lejn il-kwantità hedged, bħala metric tonnes.  Dan jinsab f’tabella 4 li hemm f’paġna 18 għal dak li jirrigwardja petrol u f’tabella 5 li hemm f’paġna 19 għal dak li jirrigwardja diesel.  Fil-każ ta’ petrol għandek 16,000 metric tonnes fi quarter 3 u 24,000 metric tonnes fi quarter 4.  Dawn jammontaw għal total ta’ 40,000 metric tonnes.  The rate of the hedge fil-każ ta’ unleaded petrol kien ta’ $920 per metric tonne.  Imbagħad, fejn jirrigwardja d-diesel għandek 16,500 metric tonnes fi quarter 3, u l-istess ammont fi quarter 4.  Dawn jammontaw għal 33,000 metric tonnes at the rate of $910 per metric tonne.  Jiġifieri r-riferenza għall-magnitude hija għal din il-kwantità.

ONOR. OWEN BONNICI:  Jiġifieri “magnitude” qed tirriferi għall-kwantitajiet.

IS-SUR KEITH MERCIECA:  Eżatt.  The notional value of the hedge hija ta’ madwar $67 miljun.  It’s a notional value, jiġifieri ma jfissirx li Enemalta ħallset $67 miljun.  Fil-fatt, biex tasal kemm fil-verità kien il-prezz fis-suq – meta tagħmel hedging tkun illokkjajt il-prezz, imma l-prezz tas-suq huwa indipendenti – wieħed irid jirriferi għal tabella 6 li hemm f’paġna 20.  F’tabella 6 wieħed irid jara s-settlements li saru minn Lulju sa Diċembru, li jiġu quarters 3 u 4 tal-2014.  Hemmhekk jidher li l-loss li għamlet Enemalta huwa ta’ $7 miljuni.  Issa jekk taqbad dawk is-$7 miljuni u tnaqqashom mis-$67 miljun, jiġi the actual market price.  Jiġifieri the actual market price meta saru l-hedges kien ta’ madwar $60 miljun, imma the actual hedge għandu notional value ta’ $67 miljun, u d-differenza hija loss.

THE CHAIRMAN:  Jiġifieri jekk tikkwantifika din id-deal mal-kumpanija SOCAR f’termini crude issib li kellha valur ta’ bejn wieħed u ieħor $60 miljun.

IS-SUR KEITH MERCIECA:  It’s a notional value.  Fil-verità li ġara huwa li ġie reġistrat telf ta’ $7.6 miljun.

THE CHAIRMAN:  M’iniex qed nidħol fid-dettall at this stage.

IS-SUR KEITH MERCIECA:  In-notional value huwa $67 miljun.

THE CHAIRMAN:  U dan inxtara.

IS-SUR KEITH MERCIECA:  Le, it’s a paper transaction.  It’s a hedge.

THE CHAIRMAN:  Dan kien jirrapreżenta r-requirements ta’ dawk il-quarters?

IS-SUR KEITH MERCIECA:  Iva, quarters 3 u 4 tal-2014.

THE CHAIRMAN:  Jiġifieri sitt xhur.

IS-SUR KEITH MERCIECA:  Eżatt.  

THE CHAIRMAN:  Kollox sew.  Grazzi ħafna. Ngħaddu issa għall-item li għandna fuq l-aġenda llum.

RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)

THE CHAIRMAN:  Nitlob li jissejjaħ l-ewwel xhud li għandna llejla li huwa l-Avukat Ġenerali.

L-Avukat Peter Grech, Avukat Ġeneali, daħal fil-Kamra tal-Kumitat.

ONOR. OWEN BONNICI:  Sur President, xtaqt ngħid xi ħaġa qabel ma jibda jixhed l-Avukat Ġenerali.  L-ewwel nett nirringrazzjak, Dr Grech talli ġejt hawnhekk.  Aħna ħriġna talba biex inti tiġi tixhed u fil-fatt inti ġejt.  Qabel tippronunzja ruħek, jien xtaqt nirriferi għal żewġ rulings li ta Mr Speaker dwar...

THE CHAIRMAN:  Ippermettili ninterrompik, Onor. Bonnici.  Hawn is-soltu talba mingħand il-media u qed neħodha li m’hawnx oġġezzjonijiet għalhekk nistieden lill-membri tal-media preżenti sabiex jidħlu fil-Kamra tal-Kumtiat.  

Tista’ tkompli, Onor. Bonnici.

ONOR. OWEN BONNICI:  Jien rajt u studjajt fid-dettall ir-rulings li ta Mr Speaker.  Dawn jitkellmu dwar l-obbligu tal-kunfidenzjalità li għandu l-Avukat Ġenerali fil-konfront tal-klijent, li huwa l-Gvern.  Iż-żewġ rulings li ta Mr Speaker, kemm dak tas-17 ta’ Frar 2015 kif ukoll dak tal-11 ta’ Marzu 2014, huma rulings ċarissimi u jekk tagħsarhom issib li dawn jgħidu li f’ċerti każijiet mhijiex kwestjoni ta’ li l-Gvern jilliberah mis-sigriet, imma hija kwestjoni li hemm il-kunfidenzjalità u jgawdi ċerta indipendenza u allura ma jixhedx, għalkemm hemm kwestjonijiet oħra fejn jista’ jiġi liberat mill-vinkolu tal-kunfidenzjalità.  Issa hawnhekk qed nitkellmu dwar fatti li ġraw mhux f’din il-leġiżlatura, imma fil-leġiżlatura ta’ qabel, però minkejja li dawn huma fatti li ġraw qabel din il-leġiżlatura, il-Gvern ukoll ma jixtieqx jilliberah mir-rabta tal-kunfidenzjalità.  Qed ngħidu hekk għax jekk narawha mil-lat purament ta’ interess ġurnalistiku jew ta’ kontroversja politika wieħed jista’ jgħid li l-Avukat Ġenerali se jiġi lliberat mill-vinkolu tal-kunfidenzjalità u jkun hawn informazzjoni interessanti that will hit the headlines, però s-serjetà titlob li fejn jidħol l-Avukat Ġenerali u l-pariri li jagħti lill-Gvern...  Jien nixtieq li jkun hawn dan il-preċedent assodat, li huwa min huwa l-Gvern, ikun fil-libertà li jieħu parir mingħand l-Avukat Ġenerali.  Jien ma rridx niġi f’pożizzjoni li jiġi l-Avukat Ġenerali quddiemi u nilliberah minn parir li kien ta lil xi prim ministru preċedenti li ġej mill-kamp oppost.  Jekk nagħmlu hekk, naħseb li nkunu qed nagħmlu disservice kbir lill-pajjiż.  Allura jien qed ngħid li anke jekk dan huwa parir li ngħata f’leġiżlatura preċedenti lill-Gvern li kellu amministrazzjoni differenti minn din l-amminstrazzjoni, xorta waħda l-Gvern mhuwiex se jħoll lill-Avukat Ġenerali mir-rabta tal-kunfidenzjalità.  Dan għaliex fl-interess nazzjonali huwa importanti li Avukat Ġenerali jkun f’pożizzjoni li jagħti parir lill-Gvern, u l-Gvern, hu min hu l-prim ministru ta’ kwalunkwe era, hi liema hi, ikollu l-libertà li jkun jista’ jitkellem u jieħu parir mingħand l-Avukat Ġenerali, li huwa l-avukat tiegħu, bl-ikbar libertà.  Jien qed ngħid dan qabel ma naf x’se jwieġeb Dr. Grech, biex il-karti jkunu fuq il-mejda u kulħadd ikun jaf il-pożizzjoni tal-Gvern x’inhi.

ONOR. EDWARD ZAMMIT LEWIS:  Mr Chairman, xtaqt inżid punt.  Dan huwa konstistenti, mhux biss ma’ dan il-Kumitat, però fil-Kumitat dwar il-Privileġġi, fejn ġejna ffaċċjati b’sitwazzjoni pjuttost simili għall-fatti li hawn quddiemna, il-Gvern ħa l-istess pożizzjoni, notwithstanding li dak li kien qed jintalab sar taħt din l-amminstrazzjoni.  Jiġifieri għalkemm hawnhekk qed nitkellmu, kif qal tajjeb l-Onor. Bonnici, dwar fatti li seħħew fl-amminstrazzjoni preċedenti, fil-Kumitat dwar il-Privileġġi kien hemm fatti li seħħew taħt din l-amministrazzjoni, u l-Gvern kien konsistenti meta ħa din il-pożizzjoni, li wassal għal ruling tal-iSpeaker fejn fih iddeċieda li l-Avukat Ġenerali m’għandux jixhed għall-fatti elenkati mill-Onor. Bonnici.  Għalhekk, fil-pożizzjoni li qed jieħu f’dan il-Kumitat, il-Gvern qed ikun konsistenti mal- pożizzjoni li ħa fil-Kumitat dwar il-Privileġġi għax ma jridx li dan iwassal għal preċedent ikrah fejn il-Gvern tal-ġurnata – m’aħniex qed ngħidu għal dan il-Gvern, imma anke għal gvernijiet passati u futuri – ma jkunx liberu li jieħu parir u skont il-buon ammistrazzjoni, imexxi u jieħu deċiżjoni abbażi tal-pariri li jkun ħa mingħand l-Avukat Ġenerali.

THE CHAIRMAN:  Grazzi.  L-Onor. Fenech Adami.
ONOR. BEPPE FENECH ADAMI:  Jien naħseb li jekk immorru ftit lura dwar dak li ġara f’dan il-Kumitat, naraw li l-kwestjoni tal-Avukat Ġenerali qamet fuq il-materja tal-proklama ta’ George Farrugia u l-involviment o meno tal-Avukat Ġenerali fit-tfassil ta’ din il-proklama.  Hawnhekk kellna jixhed lill-ex Prim Ministru Lawrence Gonzi, li ripetutament qal li bħala ex Prim Ministru qed jagħti l-go ahead biex jitla’ jixhed l-Avukat Ġenerali dwar jekk kienx involut jew le fit-tfassil tal-proklama.  Jien m’iniex qed nistaqsi x’kien il-parir.  Hawnhekk kellna lill-ex Prim Ministru Lawrence Gonzi li qal li aġixxa fuq il-parir tal-Avukat Ġenerali, u kien hawn linja ta’ mistoqsijiet li tiskredita din it-teżi ta’ Lawrence Gonzi.  Jien naħseb li biex dan il-Kumitat ikun jaf il-verità – u dan mhuwiex is-sigriet ta’ Fatima; huwa fl-interess pubbliku għax din hija kwestjoni taħraq f’din il-materja kollha tal-maħfra u proklama ta’ George Farrugia – dwar jekk il-Prim Ministru aġixxiex waħdu jew le – li hija fundamentali għal dak li qed jipprova jiskopri dan il-Kumitat –  għandna quddiemna lill-Avukat Ġenerali u jista’ jgħidilna, mingħajr ma joqgħod jgħidilna x’parir ta, eċċ; jekk kienx ta l-pariri lill-Prim Ministru ta’ dakinhar dwar il-proklama.  X’kienu l-pariri ma naħsibx li għandna għalfejn nidħlu fihom, però li niċċaraw din is-sħaba li ntefgħet li donnu l-Prim Ministru ta’ dak iż-żmien aġixxa waħdu u qisu kważi kważi aġixxa għax kien jaf lill-mara ta’ George Farrugia, fl-interess tal-ġustizzja u tal-verità, tajjeb li nagħmluha.  Veru jew mhux veru?  Gideb l-ex Prim Ministru Lawrence Gonzi meta qal li m’aġixxiex waħdu imma aġixxa fuq il-parir tal-Avukat Ġenerali?  Għandna l-opportunità li niċċaraw dan ħalli toħroġ il-verità.  Jien irird inkun naf jekk Lawrence Gonzi qalx il-verità jew le u huwa fl-interess ta’ kulħadd hemm barra li nkunu nafu jekk qalx il-verità jew le.  Għandna linja ta’ ħsieb li qed tgħid li Lawrence Gonzi ta l-proklama lil George Farrugia għax il-mara tiegħu kienet segretarja tiegħu u għamilna sigħat nistaqsu lil Lawrence Gonzi jekk kenitx fil-kurutur, fis-sular ta’ taħt jew ta’ fuq, kemm kellu segretarji, jekk kenitx tgħidlu hello jew jekk kienx isejħilha b’isimha...  L-insinwazzjoni hija ċara!  Hemm linja li kienet se twassalna biex nippruvaw niskopru jekk il-proklama ngħatatx għax Lawrence Gonzi kellu lill-mara ta’ George Farrugia bħala s-segretarja tiegħu u allura kien hemm din il-ħbiberija, imbagħad għandna lill-ex Prim Ministru li qed jgħid li huwa rrilevanti għalih jekk Cathy Farrugia kenitx taħdem miegħu u qed jgħid li hu aġixxa fuq il-proklama għax talab il-parir tal-Avukat Ġenerali u tah dak il-parir.  Issa llum għandna lill-Avukat Ġenerali hawnhekk.  Hawn xi ħadd iktar minnu li jista’ jitfa’ iktar dawl dwar min qed jgħid il-verità?  Jien qed ngħid dan biex nagħmlu dak li huwa sewwa.  Illum għandna ċans niċċaraw din is-sitwazzjoni.  Kellna lil Lawrence Gonzi li qal li hu ta l-proklama għax tah parir l-Avukat Ġenerali, u hemm teżi oħra li qed tgħid li Lawrence Gonzi aġixxa kif aġixxa minħabba miljun ħaġ’oħra.  Illum għandna l-opportunità niċċaraw dan darba għal dejjem biex jekk hemm xi malintiż, ġenwin jew mhuwiex, jiġi ċċarat.  Jien naħseb li lill-Avukat Ġenerali llum għandna jistaqsuh: Fil-kapaċità tiegħek ta’ Avukat Ġenerali, inti kont involut u tajt pariri fuq il-proklama ta’ George Farrugia?  Iva jew le?  

ONOR. OWEN BONNICI:  Jekk ħariġx biha hu.

ONOR. BEPPE FENECH ADAMI:  Nistgħu nistqsuh ukoll, però naħseb li naqblu li f’dan il-Kumitat hawn dan is-sentiment ta’ nuqqas ta’ qbil.

ONOR. OWEN BONNICI:  Hemm argument ieħor.  Min ħareġ b’din l-idea tal-proklama?  Donnu Dr. Gonzi tana x’nifhmu li l-idea tal-proklama fformalizzat ruħha wara pariri tal-Kummissarju tal-Pulizija u tal-Avukat Ġenerali.

ONOR. BEPPE FENECH ADAMI:  Ministru, illum nistgħu niċċaraw dawn l-affarijiet kollha.

ONOR. OWEN BONNICI:  Qabel spjegajt pożizzjoni oħra u naħseb li kont ċar ħafna.

ONOR. EDWARD ZAMMIT LEWIS:  Ħalli niċċara punt.  Il-fatt tal-kontestazzjoni ma naħsibx li mpustajta preċiżament, u se ngħidlek għalfejn.  Huwa fatt li l-Prim Ministru Gonzi ħa l-inizjattiva hu li jsemmi l-ewwel darba l-immunity from criminal prosecution, u dan qalu hu stess.  Fil-fatt jekk tħares lejn x’intqal fis-seduta tal-14 ta’ Jannar 2014, ta’ dan il-Kumitat tara li l-Prim Ministru Gonzi ma semmiex lill-Avukat Ġenerali imma semma lil Frank Portelli u lil Arnold Cassola.  Għal darba dartejn qal li l-ewwel darba li semma l-proklama kien hu u mhux l-Avukat Ġenerali.  Jiġifieri għall-benefiċċju ta’ min qed jismagħna llum irridu nkunu ċari u leali ma’ dak li qal l-ex Prim Ministru Gonzi.  Jien nifhem li trid il-koperazzjoni biex joħorġu ċerti fatti, però fl-opinjoni umli tiegħi, il-fatt li nibdew nistaqsuh –  ovvjament l-Avukat Ġenerali jara l-pożizzjoni tiegħu għax din hija xelta tiegħu u jagħmel it-talbiet hu, għax teknikament irid jagħmlilna talba jekk irrid li neżentawh – anke dwar jekk iltaqax miegħu u jekk tahx parir, jimpinġi fuq is-sigriet professjonali tiegħu, li għalija huwa sagrosant.  Hemm żewġ rulings tal-iSpeaker li jiddettaw il-proċedura li biha nimxu f’dan il-Kumitat u għandna nimxu magħhom; mhuwiex l-ex Prim Ministru Gonzi li jiddetta l-proċedura ta’ dan il-Kumitat.  

THE CHAIRMAN:  Dan il-punt iqum fil-qorti fuq suġġett simili għalkemm mhux identiku.  Għall-grazzja tal-argument – se nkun assurd apposta – jien nistaqsi lix-xhud, f’dan il-każ l-Avukat Ġenerali, x’kiel il-bieraħ filgħaxija.  Ma naħsibx li huwa kopert bis-sigriet f’dan il-każ!  Qed inkun assurd apposta.  Naħseb li l-Onor. Fenech Adami kien ċar ħafna meta qal li mhux se jkun hemm domandi fuq x’kien il-parir.  Affarijiet oħra żgur li mhumiex marbutin bis-sigriet professjonali, però let’s cross the bridge when we get to it.  Jekk tippermettuli nagħtu l-ġurament lill-Avukat Peter Grech għax s’issa lanqas għadna tajnih il-ġurament.

L-AVUKAT PETER GRECH (Avukat Ġenerali):  Mr Chairman, kif taf hemm żewġ rulings  – wieħed ingħata bħal-lum sena, jiġifieri fil-11 ta’ Marzu 2014 u l-ieħor li ngħata fis-17 ta’ Frar 2015 – li jgħidu li jekk jien ma niġix liberat mis-sigriet professjonali, ma nistax nixhed.  Allura forsi jrid jingħata t-tielet ruling?  Jingħataw rulings kemm hemm bżonn, imma jien xtaqt direzzjoni għax ma xtaqtx li nitpoġġa f’sitwazzjoni fejn...  Kulħadd jaf li domanda ġġib oħra u forsi ċerti domandi jiġu bla sens jekk wieħed jistaqsihom waħedhom, imbagħad jieqaf.  Jekk is-Sedja tħoss li hawn sitwazzjoni li tvarja minn dik kontemplata f’dawn iż-żewġ rulings, naħseb li se mai għandha titlob ruling ieħor, però għalija, mill-qari ta’ dawk ir-rulings is-sitwazzjoni hija ċara, u ċioè li rrid niġi liberat mis-sigriet professjonali biex nixhed, altrimenti ma nista’ nirrispondi għal ebda domanda.  Veru li nġab l-eżempju li jistgħu jsiru domandi banali, però jien ma naħsibx li nġibt hawnhekk biex nirrispondi domandi banali, imma biex nitkellem fuq is-suġġett.  U meta niġu għas-suġġett, hemm ir-rulings li jirregolaw.

THE CHAIRMAN:  Jiġifieri bl-argument tiegħek inti qatt ma tista’ tixhed quddiem kumitat.  Hux hekk?

L-AVUKAT PETER GRECH:  Jekk wieħed jara r-rulings, sostanzjalment hija...

THE CHAIRMAN:  Mhux hekk qed jgħidu r-rulings.  Mhijiex carte blanche!

L-AVUKAT PETER GRECH:  Mhux li qatt ma nixhed, imma rrid niġi liberat mis-sigriet professjonali mill-Gvern.

THE CHAIRMAN:  Fejn tkun marbut b’sigriet.

L-AVUKAT PETER GRECH:  Jien neħodha li xogħol ta’ avukat huwa dejjem marbut b’sigriet, sakemm ma tkunx xi ħaġa personali.

THE CHAIRMAN:  Pereżempju, jekk jien nistaqsi avukat jekk iltaqax ma’ klijent f’data partikolari, dak huwa marbut bis-sigriet ukoll?

ONOR. EDWARD ZAMMIT LEWIS:  Teknikament iva, u hemm sentenzi tal-qorti li jitkellmu dwar dan.

THE CHAIRMAN:  Qed nistaqsi lill-Avukat Ġenerali.

L-AVUKAT PETER GRECH:  Naħseb li iva, għax tidħol fl-ambitu tar-relazzjoni ta’ avukat ma’ klijent.

ONOR. OWEN BONNICI:  Ladarba dħalt f’din ir-relazzjoni...

THE CHAIRMAN:  Jiġifieri skont inti jekk ikollok id-domanda dwar jekk attendejtx, fuq talba tal-Prim Ministru, laqgħa tal-Kabinett fi Frar 2013, jekk ma tkunx illiberat mis-sigriet professjoni, ma tistax twieġeb?

L-AVUKAT PETER GRECH:  Iva.  Jekk ma jkollix ruling tal-iSpeaker li jgħid li d-domanda partikolari taqa’ barra mis-sigriet professjonali u rrid inweġibha, allura naraha li għandha x’taqsam max-xogħol tiegħi bħala avukat u r-relazzjoni tiegħi mal-klijent.

THE CHAIRMAN:  Jekk ikollok domanda dwar jekk intlabtx mill-Prim Ministru preċedenti tagħti parir – mhux x’kien il-parir – fuq l-abbozzar ta’ proklama u ma tkunx illiberat mis-sigriet professjonali, ma tkunx tista’ tgħid jekk intlabtx u għaldaqstant ma tistax tkompli tixhed dwarha?  Jiġifieri lanqas dik ma tista’ tgħid?

L-AVUKAT PETER GRECH:  Ir-risposta hija iva għax qed immissu r-relazzjoni ta’ avukat u klijent.  Jien dejjem qed noqgħod fuq dak li ntqal fir-rulings.

ONOR. BEPPE FENECH ADAMI:  Dr. Grech, jien naprezza x’qed tgħid, però ma nafx x’inhi l-pożizzjoni tal-Ministru.  Onor. Bonnici, jekk nistaqsuh jekk kienx involut fid-drafting tal-proklama, tagħtih il-permess iweġibha?

ONOR. OWEN BONNICI:  Fil-bidu diġà spjegajt – u apposta għamiltha fil-bidu nett għax fil-bidu kulħadd ikun seren u kalm qabel ma jibda jirranka d-dibattitu politiku – li ma nixtiequx nilliberaw lill-Avukat Ġenerali mis-sigriet professjonali u għedt ukoll għaliex.  Għedt li jekk nagħmlu hekk inkunu qed nagħmlu preċedent ikrah għax għada pitgħada nista’ nġib lill-Avukat Grech quddiemi, nistaqsih x’parir kien ta lil Dr. Eddie Fenech Adami fl-1998 u ngħidlu li qed nilliberah mis-sigriet professjonali. Hekk irridu li jsir?  Jien ma nixtieqx li jkun hemm dan il-preċedent u qed inkun objettiv ħafna.  Lil sħabi dejjem ngħidilhom – u  nerfa’ r-responsabilità ta’ din id-deċiżjoni u mhux fuq dan il-każ biss, imma fuq kull każ – li r-relazzjoni bejn il-Gvern u l-avukat tiegħu, hu meta hu ż-żmien, għandha tibqa’ dejjem kunfidenzjali, fl-aħħar mill-aħħar fl-interess tal-pajjiż.

ONOR. BEPPE FENECH ADAMI:  Ministru, jien naprezza r-rettezza tiegħek, però...

ONOR. OWEN BONNICI:  Nirringrazzjak tal-aprezzament.

ONOR. BEPPE FENECH ADAMI:  ...jien ma rridx nistaqsih fuq il-parir, imma jekk kienx involut fit-tfassil tal-proklama li effettivament ingħatat lil George Farrugia.  Meta npoġġi fuq il-bilanċ il-valur kbir li qegħdin tagħtu lill-valur tas-segretezza li għandu jkun hemm, mal-valur li toħroġ il-verità f’każ delikat bħal dan, naħseb li ntendi li mmur lejn li toħroġ il-verità, però naturalment...

ONOR. OWEN BONNICI:  Ma nixtieqx inxellef dan il-prinċipju li għalija huwa kruċjali.  Il-klijent jista’ jillibera, imma aħna bħala l-klijent qed ngħidu li ma nixtiequx...  Qed inkun ċarissimu.  Kieku rrid nilgħab għal dak li huwa popolari ngħid lil Dr. Grech sabiex jgħid li jrid, imma s-serjetà mhux hekk titlob.  M’iniex qed ngħid li qed tagħmel hekk inti, Onor. Fenech Adami, u jekk inftehemt hekk, nirtirha mill-ewwel, imma qed nitkellem għalija.  Jien qed nagħmel hekk għax hekk huwa sewwa, jiġifieri li r-relazzjoni bejn il-Gvern u l-avukat tiegħu tkun dejjem marbuta bis-sigriet professjonali, mhux għax għandna x’naħbu – lanqas biss konna aħna fil-gvern dak iż-żmien – imma għax huwa fl-interess nazzjonali li jsir hekk.

ONOR. BEPPE FENECH ADAMI:  Fundamentali f’dak li seħħ f’dawn l-aħħar 10 sigħat ta’ xhieda quddiem dan il-Kumitat kienet il-kwestjoni ta’ kif ingħatat din l-imbierka proklama.  M’hawn ħadd li jista’ jilluminana kif ġara eżattament dan aktar mill-persuna li għandna quddiemna.  B’sempliċement żewġ mistoqsijiet tiġi ċċarata darba għal dejjem jekk il-proklama inħarġitx għax George Farrugia kellu l-mara tiegħu taħdem mal-ex Prim Ministru jew għax kien hemm konsultazzjoni mal-Avukat Ġenerali, u tajjeb jew ħażin – jista’ jkollok opinjoni jekk kellhiex toħroġ jew le –...  Naħseb li huwa fl-interess ta’ min qed jismagħna u ta’ min qed isegwi dawn il-proċeduri li niċċaraw kważi l-ikbar mistoqsija li hemm bħalissa.  Onor. Bonnici f’din il-proċedura kollha hemm teżi – u n-nies hemm barra jafuh dan – li qiegħda twassal għal nies biex jissuspettaw li din il-proklama ngħatat għal raġunijiet sinistri li ma kellhiex tingħata għalihom.  Kellna sigħat sħaħ ta’ xhieda ta’ Lawrence Gonzi fejn kien qed jgħid mod u issa għandna ċ-ċans biex naqtgħulha rasha darba għal dejjem.  (Interruzzjonijiet)  Huwa fundamentali jekk il-proklama li ħarġet kenitx miktuba mill-Avukat Ġenerali u jekk l-Avukat Ġenerali kienx ta l-parir li tingħata.  Ejjew niċċarawha darba għal dejjem ħalli naqtugħha!  (Interruzzjonijiet) Jien noqgħod fuq dak li jgħid l-Avukat Ġenerali, però inti trid tħallih jitkellem.  Għalfejn ma naqtgħulhiex rasha darba għal dejjem din l-ispekulazzjoni intenzjonata li ħammiġna persuna fejn ġibnih li qisu ta l-proklama lil xi ħadd għax il-mara tiegħu kienet is-segretarja tiegħu?  Inċappsuh u nagħmlu mistoqsija wara l-oħra dwar jekk kienx isejħilha b’isimha, jekk kienx imur jieħu kafè magħha, għalfejn jiktbilha “Cathy” u mhux “Catherine” u għalfejn din il-kunfidenza!  Ejjew niċċarawha!  (Interruzzjonijiet)  Kif pinġejtuha, hekk ġibtuha!

ONOR. EDWARD ZAMMIT LEWIS:  Mhux x’pinġejna aħna minn x’hemm fl-email!

ONOR. BEPPE FENECH ADAMI:  Kif pinġejtuha, hekk ġibtuha!  Issa llum għandna l-opportunità li dak li ġie mpinġi b’mod falz, jew nikkonfermawh u allura ma jibqax  falz u jsir verità...

ONOR. EDWARD ZAMMIT LEWIS:  Apprezzament tiegħek dan; gratuwitu.

ONOR. BEPPE FENECH ADAMI:  ...jew jikkonferma dak li ġie mpinġi u ċ-chapter jingħalaq.  Dan huwa ċans biex nagħlqu chapter u niċċaraw darba għal dejjem jekk din il-proklama ngħatatx għal raġunijiet sinistri li għalihom ma kellhiex tingħata, jew jekk ingħatatx biex fil-ġudizzju li għamlu dakinhar the powers that be – taqbel jew ma taqbilx – imorru along that route.  Dak li qed nitlob jien; biex illum nagħlqu dan iċ-chapter darba għal dejjem.

ONOR. OWEN BONNICI:  Diġà hemm ix-xhieda ta’ John Rizzo fejn qal min ħareġ bil-proklama.
ONOR. BEPPE FENECH ADAMI:  Iva, hekk hu.

ONOR. OWEN BONNICI:  Għax inti qed tpinġiha li qisu l-fulcrum huwa li l-avukat tal-Gvern irid isolviha din.

ONOR. BEPPE FENECH ADAMI:  Iva, għax kien hawn diversi xhieda li rriferew għall-avukat tal-Gvern.  U min daqs l-avukat tal-Gvern jista’ jgħid jekk hux veru jew le?

ONOR. OWEN BONNICI:  Kien hawn John Rizzo li tkellem u l-Onor. Zammit Lewis staqsih għal darba, darbtejn, tlieta jekk ħariġx biha hu, xehed Michael Cassar u qal li semagħha mingħand Lawrence Gonzi u qal ukoll li semagħha mill-mezzi tax-xandir, u xehed ukoll Dr. Lawrence Gonzi.  Aħna imbagħad inkunu nistgħu nassimilaw in-nies kollha li xehdu fuq dan il-punt, però fejn jidħol l-avukat tal-Gvern – m’iniex qed nitkellem dwar il-persuna ta’ Dr. Peter Grech imma dwar l-istitut –...  L-avukat tal-Gvern għandu jsolviha din?

ONOR. BEPPE FENECH ADAMI:  Dażgur, għax kellna lil John Rizzo li qal li kien involut l-Avukat Ġenerali u kellna lil Lawrence Gonzi li wkoll qalilna li kien involut l-Avukat Ġenerali.

ONOR. OWEN BONNICI:  U qal ukoll kif; fid-drafting tal-proklama.

ONOR. BEPPE FENECH ADAMI:  Kellna wkoll l-Assistent Kummissarju li qal kif kien involut l-Avukat Ġenerali.

ONOR. OWEN BONNICI:  Eżatt.  Naqblu.

ONOR. BEPPE FENECH ADAMI:  Mela dawn kollha rriferew għall-Avukat Ġenerali. Issa llum għandna lill-Avukat Ġenerali quddiemna u qegħdin ngħidulu “Lawrence Gonzi qal “hekk”, l-Assistent Kummissarju qal “hekk”, l-ex Kummissarju qal “hekk”, tikkonferma dak li qalu jew kollha giddibin jew żejnuha jew naqqsuha jew ġebbduha?”.  U nagħlquha darba għal dejjem.

ONOR. OWEN BONNICI:  Le, il-problema hija li ma qablux bejniethom.  Lawrence Gonzi qed jgħid li kienet idea ta’ ħaddieħor, u ħaddieħor qed jgħid li kienet idea ta’ Lawrence Gonzi.  Din il-kwestjoni mhux l-Avukat Ġenerali għandu jsolviha.  Meta jkun hemm klijent li jkollu kwestjoni ma’ xi ħaddieħor u l-qorti tkun trid issib min qed jgħid il-verità, ttella’ lill-avukat jixhed?  Mela l-avukat qiegħed hemm biex isolvi kwestjoni dwar min qed jgħid il-verità jew le?  Onor. Fenech Adami, inti ilek avukat iktar minni u allura taf iktar minni li meta jkun hemm kawża bejn tnejn minn nies u l-qorti tkun trid tara jekk temminx lil “A” jew lil “B”, il-qorti ma ttellax lill-avukat ta’ “A” u toqgħod tistaqsih x’parir ta.  Ma nafux li l-affarijiet ma jsirux hekk?!  Issa f’każ bejn persuna “A” u persuna “B” fejn l-avukat jikser is-sigriet professjonali jkun hemm konsegwenza mod, imma jekk ikun hawn il-prassi li noqogħdu ntellgħu lill-avukat tal-Gvern biex jiżvela x’qal lil kull Prim Ministru mill-indipendenza ‘l hawn, il-Bambin biss jaf il-ħsara li tista’ tagħmel!  Naħseb li qed inkun very, very objective.  (Interruzzjonijiet)

ONOR. BEPPE FENECH ADAMI:  Jekk m’hemmx exemption m’hu se jwieġeb xejn.

L-AVUKAT PETER GRECH:  Ir-rulings huma ċari.

ONOR. BEPPE FENECH ADAMI:  Ir-ruling jgħid li jekk il-Gvern jagħtik l-exemption, tista’ twieġeb.  Allura jien qed indur fuqek, Ministru, u qed nistaqsik jekk tagħtihx permess.

ONOR. OWEN BONNICI:  M’hemmx għalfejn iddur fuqi għax għedtha fil-bidu nett u għedt ukoll għalfejn.  Naħseb li I was being very objective.

THE CHAIRMAN:  Jien qgħadt kwiet nisma’ u nixtqarr dak li qed jgħidu ż-żewġ naħat u nifhem l-argumenti taż-żewġ naħat.  F’ħaġa bħal din, fejn nemmen li ż-żewġ naħat iridu jfittxu l-verità u mhux l-ispin jew l-ispekulazzjoni, possibbli ma nistgħux naslu fi qbil fejn mingħajr ma jkun hemm permessi domandi dwar x’kien il-parir mogħti, almenu jkun hemm qbil dwar li mistoqsijiet li mhumiex relatati mal-kwalità tal-parir, kif spjega l-Onor. Fenech Adami, ikunu liberati u l-Gvern jagħti permess lill-Avukat Ġenerali sa hemmhekk?  Possibbli li m’aħniex kapaċi negħlbu din is-sitwazzjoni li nħallu spekulazzjoni, tfiħ ta’ tajn u li jinżera dubju fuq waħda mill-iktar deċiżjonijiet importanti u sensittivi li kellu, jew li jista’ jieħu kap ta’ Gvern fuq ħaġa serja, u ma jkunx hemm it-trewwiħ tad-dubju?  Jien nemmen li lkoll kemm aħna rridu nfittxu l-verità u mhux l-ispekulazzjoni jew l-ispin, imma nafu li hemm min qed idawwar il-fatti b’mod li jiġu imputati motivi,  fil-fehma tiegħi, oxxeni.  Li nallega, nimputa, nimplika jew ninsinwa li ex kap ta’ Gvern eżerċita poter – wieħed mill-iktar poteri b’saħħithom li għandu fil-Kostituzzjoni – mhux għal raġunijiet it-tajba imma għal raġunijiet mhux tajba, twaħħaxni u twerwirni, hu min hu u kien min kien il-prim ministru.  Allura ma nistgħux naslu fi qbil li ngħidu li l-Gvern se jillibera sa “hawnhekk” mis-sigriet lill-Avukat Ġenerali?  Għal dan li nixtieq nappella jien.  Ma nistax nisforza lill-Gvern, u din in-naħa qiegħda fil-minoranza, imma nappella għall-buon sens u li nfittxu l-verità mhux inkunu passivament kompliċi ma’ min għandu interess jiżra d-dubju fuq l-integrità ta’ deċiżjoni li ttieħdet f’ċirkostanza partikolari.  Dak biss nista’ nagħmel jien.  Ma naħsibx li I should bring matters to a head u nitlob vot għax sinċerament ma naħsibx li hija l-attitudni korretta.  Jien nixtieq sinċerament nappella mill-qalb – għax fin-nofs hemm l-integrità tad-deċiżjoni li ttieħdet f’mument partikolari – biex ma nħallux lil min hemm hemm barra li għandu interess, jixħet id-dubju fejn m’għandux ikun hemm.  Kull wieħed u waħda  minna stajna konna f’din il-pożizzjoni u żgur li kulmin jibża’ għall-unur tiegħu ma jeħux gost ikollu l-unur tiegħu mċappas minn min għandu interess ulterjuri.  Ħadd minna ma jieħu gost b’dan, aħseb u ara min ikun qed jokkupa l-kariga li qegħdin nitkellmu dwarha.  Jien dak huwa l-appell tiegħi.  Iktar minn hekk ma nistax nagħmel.

ONOR. OWEN BONNICI:  Mr Chairman, ħalli nagħmel korrezzjoni għax inti għedt li intom qegħdin f’minoranza u allura ma tistgħux tiddeċiedu u li m’intomx se titolbu għal vot.  Din mhijiex kwestjoni ta’ vot, imma hija kwestjoni li klijent jillibera lill-avukat tiegħu mis-sigriet professjonali.  Il-klijent hawnhekk huwa l-Gvern mhux il-Kumitat, jiġifieri vot u mhux vot m’għandu x’jaqsam xejn.  Il-Gvern huwa l-klijent tal-Avukat Ġenerali bħala s-suċċessur tal-Gvern preċedenti; dak iż-żmien ma kienx dan il-Gvern imma kien Gvern immexxi minn partit ieħor.  Dan il-Gvern, bħala s-suċċessur ta’ dak ta’ qablu, qed jgħid li mhux se jillibera lill-Avukat Ġeneali mis-sigriet professjonali tiegħu għar-raġunijiet li semmejt.  Għall-appell li għamilt inti għat-tiftix tal-verità, hemm xhieda x’jistgħu jittellgħu; jekk hemm bżonn jerġa’ jitla’ jixhed il-Kummissarju tal-Pulizija u jekk hemm bżonn isir ukoll konfront bejn Lawrence Gonzi u John Rizzo.  Lis-Sur Rizzo, quddiem Lawrence Gonzi, ngħidulu li hu qal li l-idea tal-proklama ħareġ biha Lawrence Gonzi, u li Lawrence Gonzi qed jgħid li kulma għamel kien li rrimarka u ta kumment fuq dak li kien qal Arnold Cassola, imbagħad minn hemm it was picked up by the Police.  Nagħmlu konfront bejniethom u forsi jaqblu.   Jiġifieri there are one hundred ways and means biex naslu għall-verità, imma li nużaw xhieda ta’ avukat, għalija hija perikoluża speċjalment meta qed nitkellmu fuq l-avukat tal-Gvern.  Jiġifieri, nerġa’ ngħid li l-Gvern mhux qed jillibera lill-Avukat Ġenerali mis-sigriet professjonali.

ONOR. BEPPE FENECH ADAMI:  Onor. Bonnici, jien nista’ nifhem li inti ma tistax iġġiegħel lill-avukat ta’ klijent jixhed, però jiena nifhem li jista’ jkun hemm ċirkostanzi fejn il-klijent ikun jaqbillu jtella’ lill-avukat jixhed.

ONOR. OWEN BONNICI:  Onor. Fenech Adami, din mhijiex kwestjoni ta’ jekk jaqbillux, imma hija kwestjoni ta’ x’inhu l-aħjar fl-interess nazzjonali.  Jien ma rridx nagħmel preċedenti.  L-eħfef ħaġa għalija kienet li nilliberah, imma ma nixtieqx nagħmel preċedenti koroh ħafna.

ONOR. BEPPE FENECH ADAMI:  Jien naqbel li m’għandux jiġi imġiegħel, però jeżistu ċirkostanzi – u jiġru dawn iċ-ċirkostanzi – fejn il-klijent, biex toħroġ il-verità, jagħti permess lill-avukat tiegħu biex jixhed.  Issa jien qed nappella lill-klijent, jiġifieri lilek Onor. Ministru, sabiex tagħti permess lill-avukat tiegħek, jiġifieri l-Avukat Ġenerali li hawn quddiemna, biex jixhed ħalli toħroġ il-verità.  Kemm trid ikun hemm istanzi bħal dawn fil-qorti.  Jien ġieli tlajt nixhed f’kawżi ta’ klijent tiegħi biex nispjega x’ġara u ma ġarax għax ikun fl-interess li toħroġ il-verità.  Għalhekk jien qed nappella lill-Gvern u ngħidlu: Sur Gvern, inti għandek kull dritt li ma tagħtix permess lill-avukat tiegħek jixhed, però jien qed nappellalek biex inti tagħtih permess jixhed ħalli toħroġ il-verità.  Dan huwa l-appell tiegħi.

ONOR. OWEN BONNICI:  L-argument tiegħi huwa li t-tfittix tal-verità huwa dak li ilna nippruvaw nagħmlu tul dawn is-sigħat kollha f’dan il-Kumitat.  Hemm metodi oħra, bħal li ġġib xhieda diversi u tagħmel konfronti.  Hemm l-għodod kollha li tagħti l-liġi.  Li ttella’ lill-avukat tal-Gvern biex jixhed dwar ċirkostanzi li jorbtu r-relazzjoni tiegħu bħala avukat, hija xi ħaġa ħażina u twassal biex ikun hemm xi ħaġa ħażina.  Jien konvint li kull min jaf xi jfisser is-sigriet professjonali u jaf kif jaħdem il-Gvern, qed japrezza li din hija l-aħjar triq ‘il quddiem u l-aktar triq għaqlija.

ONOR. BEPPE FENECH ADAMI:  Naqblu li ma tistax iġġiegħlu, imma jien qed nappellalek biex tilliberah.

ONOR. OWEN BONNICI:  Onor. Fenech Adami, ippermettili.  Nerġa’ nirrepeti x’għedt fil-bidu u ċioè li hemm ċirkostanzi fejn l-Avukat Ġenerali jista’ jixhed jekk il-Gvern jilliberah – u jien qed ngħid li l-Gvern m’għandux jillibera lill-Avukat Ġenerali mis-sigriet professjonali – u hemm ċirkostanzi oħra fejn lanqas kieku l-Gvern jixtieq jillibera lill-Avukat Ġenerali, hija deċiżjoni tiegħu.  L-iSpeaker jgħid dan ċar u tond. Fl-ewwel ruling l-iSpeaker tkellem fuq il-prinċipju ġenerali.  Meta mbagħad l-Onor. Chris Said qallu li fil-Kriminal l-Avukat Ġenerali għandu indipendenza assoluta mill-Gvern tal-ġurnata, l-iSpeaker qal li veru għandu indipendenza assoluta.  Allura fil-Kriminal, mhijiex kwestjoni ta’ li tilliberah, imma għandu r-rabta tal-kunfidenzjalità li saħansitra ma tistax tiġi liberata mill-Gvern.  Jiġifieri fil-Kriminal – u din ma semmejthiex biex ma noqgħodx infettaq – lanqas li kieku jrid il-Gvern ma jista’ jilliberah.  Issa jien nista’ niġi hawn u ngħid li jista’ jkun li huwa każ penali għax qed titkellem...  M’għamiltx dak l-argument biex ma nikkumplikax l-affarijiet għalkemm huwa argument validu wkoll.  Jien qed ngħid li huwa perikoluż ħafna li biex wieħed jistabbilixxi l-fatti u jgħid l-affarijiet kif ġraw irridu nilliberaw lill-avukat mis-sigriet professjonali.  That is very, very, very dangerous.  Issa l-pożizzjoni tiegħi għamiltha ċara u qed nappella biex ikun hawn progress.

ONOR. BEPPE FENECH ADAMI:  Jien m’iniex nikkontesta jekk għandux bżonn il-permess biex jixhed.  Jien qed ngħid li għandu bżonn il-permess imma qed nappella lill-Gvern sabiex jagħtih il-permess ħalli tkun tista’ toħroġ il-verità u tkun ġiet iċċarata u solvuta darba għal dejjem dik l-underlying theory li ilha għaddejja għal dawn l-aħħar xhur jew snin li timplika affarijiet sinistri għalfejn ingħatat proklama.  Illum għandna l-opportunità li l-klijent jagħti permess lill-avukat biex f’isem il-poplu Malti – il-klijent huwa rappreżentant tal-poplu Malti – toħroġ il-verità, però l-Gvern li jirrappreżenta lill-poplu Malti mhux qed jagħti permess biex toħroġ il-verità.  M’għandix x’inżid aktar.

THE CHAIRMAN:  Fiċ-ċirkostanzi, ġaladarba l-Gvern huwa adamant li ma jilliberax jew ma jagħtix il-permess lill-Avukat Ġenerali...  

ONOR. OWEN BONNICI:  Mhijiex kwestjoni ta’ adamant!

THE CHAIRMAN:  Mela x’irrid ngħid?  Trid nuża l-kliem “rasu iebsa”?  Kont prudenti u wżajt il-kelma “adamant”.

ONOR. OWEN BONNICI:  Fuq is-sigriet professjonali tuża l-kelma “adamant”?

THE CHAIRMAN:  Fiċ-ċirkostanzi naħseb li nistgħu nieqfu hawnhekk mal-Avukat Ġenerali.  Peccato!  Grazzi, Dr. Grech.

ONOR. OWEN BONNICI:  Ippemettili, Mr Chairman, għax din tal-“peccato” u tal-“adamant”...  Qed nagħmlu ħafna value judgments, jew opinjonijiet li mhumiex korretti.  Hemm il-kwestjoni tas-sigriet professjonali u l-Gvern jista’ jillibera jew ma jilliberax.  Jien qed ngħid li m’għandux jillibera mis-sigriet professjonali u spjegajt għalfejn, jiġifieri mhijiex kwestjoni ta’ adamant u peccati.  Jekk inti trid tipprova xi fatt tella’ lix-xhieda u nistaqsu lix-xhieda kemm hemm bżonn, imma mhux lill-avukat tal-Gvern!  Mela l-avukat tal-Gvern huwa xhud bħal kulħadd?

THE CHAIRMAN:  We agree not to agree.  

ONOR. BEPPE FENECH ADAMI:  Mr Chairman, jien nifhem li l-Uffiċċju tal-Avukat Ġenerali jaqa’ taħt id-dekasteru tal-Ministru Bonnici.  Jista’ fiċ-ċirkostanzi jgħidilna jekk wara li sema’ din ix-xhieda kollha jirriżultalux li l-Avukat Ġenerali kien preżenti waqt il-Kabinett fit-tfassil tal-proklama, biex naqtgħulha rasha darba għal dejjem?  Bħala Ministru naħseb li għandu aċċess għal din l-informazzjoni.

ONOR. OWEN BONNICI:  Wieħed mill-iktar prinċipji kardinali ta’ kull ministru tal-ġustizzja suret in-nies – u m’għandix dubju li n-nies preċedenti kienu jaddottaw dan il-prinċipju – huwa li jkun hemm salvagwardja tal-indipendenza u l-imparzjalità assoluta mhux biss tal-ġudikatura imma wkoll tal-Avukat Ġenerali.  

ONOR. BEPPE FENECH ADAMI:  Jien ma tlabtekx tmur fl-Uffiċċju tal-Avukat Ġenerali!  Jien qed nistaqsik jekk hemmx xi ħaġa fir-records tal-Ministeru tiegħek.  X’affarijiet dawn! 

ONOR. OWEN BONNICI:  Fil-kappell ta’ Avukat Ġenerali qua avukat tal-Gvern, hemm prinċipji li jirregolaw ir-relazzjoni professjonali li huma differenti.  Jien, min-naħa tiegħi, ma mmurx fl-Uffiċċju tal-Avukat Ġenerali u nqalliblu l-armarju u noqgħod nara l-files.

ONOR. BEPPE FENECH ADAMI:  Onor. Kollega m’għandix bżonn lectures u m’għedtlekx biex tagħmel hekk.  Jien qed ngħidlek:  Inti, bħala l-Ministru għall-Ġustizzja, għandek aċċess għar-records tal-Ministeru tal-Ġustizzja u qed nistaqsiik jekk, mingħajr ma mort l-Uffiċċju tal-Avukat Ġenerali, mir-records li għandek fil-Ministeru għall-Ġustizzja jirriżultalekx li l-Avukat Ġenerali kien involut fit-tfassil tal-proklama li ngħatat lil George Farrugia.  Fl-ebda mument ma tlabtek tmur l-Uffiċċju tal-Avukat Ġenerali!  

ONOR. OWEN BONNICI:  Nassigurak li meta assummejt il-kariga ta’ Segretarju Parlamentari ma sibt lanqas karta waħda.  Kulma sibt kienu tnejn min-nies li kienu qegħdin fil-Ministeru għall-Politika Soċjali li ġew ikellmuni, qaluli min huma  – m’iniex se noqgħod insemmihom – u qaluli li huma qegħdin hemmhekk minsijin u talbuni ngħidilhom x’kien se jkun ix-xogħol tagħhom għax kienu ilhom minsijin ammont ta’ xhur.  Dak li sibt meta sirt Segretarju Parlamentari!  

ONOR. BEPPE FENECH ADAMI:  Mela aktar u aktar hija raġuni għalfejn għandu jixhed l-Avukat Ġenerali.  

ONOR. EDWARD ZAMMIT LEWIS:  Intom meta hemm bżonn tistaqsu u meta hemm bżonn ma tistaqsux.  Meta tela’ jixhed l-ex Prim Ministru Gonzi m’għedtx kelma.  Tajtuh dikjarazzjoni u qraha!  

THE CHAIRMAN:  Ministru Zammit Lewis, dan mhuwiex aċċettabbli.  Mhux kull wieħed u waħda minnha għandu dritt jagħmel domandi?  Issa jekk hux illum jew ilbieraħ... 

ONOR. OWEN BONNICI:  Għad-domanda li staqsieni l-Onor. Fenech Adami, ngħid li meta jien sirt Segretarju Parlamentari għall-Ġustizzja ma sibtx file wieħed ħlief dawk li kien jieħu ħsiebhom ċertu Joe Cini, Assistent Direttur li kien jieħu ħsieb il-petitions u l-mħafriet presidenzjali.  Dak kien ġie bil-kaxxi qalli: Jien qiegħed il-Ministeru għall-Politika Soċjali, sibli uffiċċju ħalli nibda nopera minn hawn.  That was the handover I was given except for a meeting I had with Mr Joe Borg li kien permanent secretary fil-Ministeru għall-Politika Soċjali fejn konna għamilna ikontru ta’ siegħa u qagħad jitkellem miegħi, però fuq dan il-każ ma semmieli xejn.  

ONOR. BEPPE FENECH ADAMI:  Naturalment dawn il-fatti seħħew wara li ħadt il-kariga mhux qabel, jiġifieri l-istorja ta’ kif ġraw l-affarijiet ħarġu xhur u snin wara.  Inti, wara li smajt ix-xhieda ta’ Lawrence Gonzi, tal-ex Kummissarju u tal-Assistent Kummissarju, għamilt xi verifiki biex tara jekk humiex qed jigdbu jew jekk humiex qed jgħidu l-verità?  

ONOR. OWEN BONNICI:  Le.  Fuq id-dokumenti li nimmaġina li hemm fl-Uffiċċju tal-Avukat Ġenerali...  Jien ma mmurx għand l-Avukat Ġenerali u noqgħod naralu d-dokumenti.  

ONOR. BEPPE FENECH ADAMI:  Jien qatt ma tlabtek tagħmel hekk.  

ONOR. OWEN BONNICI:  Jiġifieri jekk hemm dokumentazzjoni...  Jien nimmaġina li l-Avukat Ġenerali għandu file fuq dan il-każ.  

ONOR. BEPPE FENECH ADAMI:  Ma nafx għax ma ħallejtux jixhed!  

ONOR. OWEN BONNICI:  Jien qed ngħidlek li għandi nifhem li għandu file.  Żgur ikun hemm file ta’ kif ġiet drafted, jiġifieri nimmaġina li għandu file, imma jien ma tlabtx għalih u lanqas tgħaddili minn moħħi li nagħmel hekk.  

THE CHAIRMAN:  Naħseb li dak li kellu jingħad ingħad; iċ-ċirkostanzi huma li huma.  Insejħu x-xhud li jmiss li hija s-Sinjura Cathy Farrugia.  

Is-Sinjura Cathy Farrugia daħlet fil-Kamra tal-Kumitat.
 
THE CHAIRMAN:  Sinj. Farrugia, se tingħata l-ġurament.

IS-SINJ. CATHY FARRUGIA:  Jiena, Cathy Farrugia, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni.  

THE CHAIRMAN:  Sinjura Farrugia, ftit punti ta’ proċedura tal-bidu.  Meta tkun qed titkellem dejjem għafas il-buttuna tal-microphone li għandek quddiemek ħalli tkun tista’ tinstema’.  It-tieni punt, obbligat ninfurmak li dawn il-proċeduri qed ikunu murija direttament permezz tal-website tagħna.  It-tielet punt li obbligat ngħidlek – għedtha lil kull xhud li deher hawnhekk – u li m’għandix dubju li l-avukat tiegħek diġà spjegalek huwa li kull ma tgħid hawnhekk bil-ġurament jista’ jinġieb bħala prova kontrik f’sede oħra, jiġifieri trid tgħid il-verità u xejn ħlief il-verità.  Obbligat ngħidhielek bħalma għedtha lil kull xhud ieħor.  

Qed niġi nfurmat li hawn talba mill-media preżenti sabiex jieħdu xi ritratti u filmati tal-ewwel ftit minuti tax-xhud u nistaqsi jekk hawnx oġġezzjonijiet għal dan.  Ma jidhirx li hawn għalhekk il-permess qed jingħata.  Nitlob lill-membri tal-media jkunu fil-qosor ħalli ma jtellfux il-proċess.  

Id-domandi se jsiru min-naħa tal-Gvern għax is-Sinj. Farrugia hija xhud imsejjħa minnhom.

Il-Ministru Bonnici.  

ONOR. OWEN BONNICI:  L-ewwel nett, x’inhu l-isem li rrid nindirizzak bih?  

IS-SINJ. CATHY FARRUGIA:  Cathy Farrugia.  

ONOR. OWEN BONNICI:  Sinj. Farrugia, x’inhi l-professjoni jew l-okkupazzjoni tiegħek, jekk jogħġbok?  

IS-SINJ. CATHY FARRUGIA:  Jiena mara tad-dar.  

ONOR. OWEN BONNICI:  Inti f’xi żmien kont tagħmel xi xogħol ieħor?  

IS-SINJ. CATHY FARRUGIA:  Meta kont xebba kont naħdem, imbagħad meta żżewwiġt u kont se nibda familja waqaft.  Dan kien fl-1995.  

ONOR. OWEN BONNICI:  Jiġifieri qabel l-1995 kont taħdem u wara l-1995 iddedikajt ruħek għall-familja.  Fix-xogħol tiegħek li għamilt mal-familja... Ir-raġel tiegħek huwa s-Sur George Farrugia.  Hux hekk?

IS-SINJ. CATHY FARRUGIA:  Sewwa. 

ONOR. OWEN BONNICI:  Is-Sur George Farrugia jiġġestixxi negozju, jiġifieri huwa bniedem fin-negozju. Inti kont tgħin lis-Sur George Farrugia f’dak in-negozju?  

IS-SINJ. CATHY FARRUGIA:  Jien għamilt qisu mill-2006.  Meta t-tfal kienu kollha l-iskola, kont insib ruħi ħafna waħdi għax ir-raġel tiegħi dejjem xogħol u jsiefer ħafna, u ddeċidejt li nibda mmur l-uffiċċju u jekk ikun hemm bżonn xi ħaġa nagħmilha.  

ONOR. OWEN BONNICI:  Jiġifieri jekk qed nifhem sew, wara l-2006 inti bdejt tgħinu fix-xogħol segretarjali.  X’kienet il-funzjoni tiegħek?  

IS-SINJ. CATHY FARRUGIA:  Minn kollox; li kien ikun hemm bżonn isir, nagħmel.  Jekk kien hemm bżonn nagħmel il-kafè, nagħmel il-kafè, jekk kien hemm bżonn niffajlja, niffajlja, jekk kien hemm bżonn nittajpja, nittajpja.  Ma kontx immur ħafna, kont immur few hours fil-ġimgħa għax it-tifel kien kindergarten u kienu jċempluli biex immur għalih.  

ONOR. OWEN BONNICI:  U sa meta bqajt tagħmel dan ix-xogħol? Jew għadek tagħmlu?  

IS-SINJ. CATHY FARRUGIA:  Sal-bidu tal-2010.  

ONOR. OWEN BONNICI:  Imbagħad wara ma bqajtx tagħmlu?  

IS-SINJ. CATHY FARRUGIA:  Le, imbagħad waqaft, imma preżentement qed nerġa’ mmur ngħinu.  

IS-SINJ. CATHY FARRUGIA:  Mela inti qed tgħidilna li bejn l-2006 u l-2010 kont tgħin lir-raġel tiegħek fin-negozju tiegħek. F’liema kumpaniji kont tgħinu?  

IS-SINJ. CATHY FARRUGIA:  Il-grupp huwa John’s Group però r-raġel tiegħi kien imexxi PowerPlan Ltd.  

ONOR. OWEN BONNICI:  Jiġifieri r-raġel tiegħek kellu uffiċċju għalih u allura kien jaqdi x-xogħol lejn John’s Garage u x-xogħol lejn PowerPlan, jew kellu żewġ uffiċini, wieħed għal John’s Group u l-ieħor għal PowerPlan?  Kif kien jagħmel?  

IS-SINJ. CATHY FARRUGIA:  Le, l-uffiċċju tiegħu kien ta’ PowerPlan imma huwa parti mill-grupp.  

ONOR. OWEN BONNICI:  Mela PowerPlan huwa parti minn grupp u l-uffiċċju li kontu tużaw kien l-istess uffiċċju, kemm għal PowerPlan kif ukoll għal John’s Group.  

IS-SINJ. CATHY FARRUGIA:  Imma l-head office ta’ John’s Group qiegħed il-Ħamrun.  L-uffuċċju tar-raġel tiegħi kien Ħal Qormi.   

ONOR. OWEN BONNICI:  Jiġifieri għalkemm PowerPlan hija parti minn John’s Group, ir-raġel tiegħek kellu qisu work station jew uffiċċju fiżikament differenti mill-oħrajn.  

IS-SINJ. CATHY FARRUGIA:  Iva, imma ma’ Ħal Qormi mbagħad hemm kumpaniji oħra ta’ John’s Group.  Il-head office huwa l-Ħamrun, imbagħad Ħal Qormi kien hemm, pereżempju, Auto Care u PowerPlan u ma nafx x’iktar.  

ONOR. OWEN BONNICI:  Ix-xogħol tiegħek kien dedikat għal PowerPlan, jew kien inġenerali?

IS-SINJ. CATHY FARRUGIA:  Inġenerali.  Kont ngħinu l-iktar fuq PowerPlan, imma jekk jiġi xi ħaddieħor mill-head office jitlobni biex nagħmillu xi ħaġa, la kont hemm, why not?    

ONOR. OWEN BONNICI:  Jiġifieri l-post tax-xogħol tiegħek kien Ħal Qormi.  

IS-SINJ. CATHY FARRUGIA:  Eżatt.  

ONOR. OWEN BONNICI:  Kontu tkunu inti u s-Sur Farrugia u l-impjegati tas-Sur Farrugia jew kien hemm impjegati oħra tal-grupp kollu kemm hu?  

IS-SINJ. CATHY FARRUGIA:  Is-sular ta’ fuq kien ta’ PowerPlan, però għall-bidu li bdejt kien hemm ukoll Auto Care.  Imbagħad huma kienu niżlu sular ieħor, u baqgħu fuq ta’ PowerPlan.  

ONOR. OWEN BONNICI:  Meta tgħidli “ta’ PowerPlan”, jiġifieri dawn huma kollha impjegati ta’ PowerPlan.  

IS-SINJ. CATHY FARRUGIA:  Iva.

ONOR. OWEN BONNICI:  Kemm kien hemm b’kollox, bejn wieħed u ieħor?  

IS-SINJ. CATHY FARRUGIA:  Ħamsa jew sitta.  

ONOR. OWEN BONNICI:  Għadni ma fhimtx eżattament x’kienet il-funzjoni tiegħek.  Kienet sempliċement…

IS-SINJ. CATHY FARRUGIA:  Iktar volontarjat.  Kont immur hemmhekk b’voluntary work.  Ir-raġel tiegħi ma kellux segretarja u kont immur couple of hours a week.  

ONOR. OWEN BONNICI:  Inti kont ukoll tagħmel xogħol ta’ komunikazzjoni mal-klijenti ta’ PowerPlan, jiġifieri Trafigura, Totsa...?

IS-SINJ. CATHY FARRUGIA:  Le.  

ONOR. OWEN BONNICI:  Jiġifieri ma kontx titkellem magħhom.  

IS-SINJ. CATHY FARRUGIA:  Le, qatt.  

ONOR. OWEN BONNICI:  Ħalli nieħdok ftit għal qabel l-1995.  Qabel l-1995 inti kont taħdem ma’ Mizzi Group?  

IS-SINJ. CATHY FARRUGIA:  Yes.  

ONOR. OWEN BONNICI:  Qed nistaqsik għax mhux biss intqal dan waqt xhieda oħra, imma kien hemm ukoll riferenza għal dan il-fatt f’numru ta’ artikli f’ġurnali.  Jiġifieri qabel l-1995 inti kont taħdem ma’ Mizzi Group.  

IS-SINJ. CATHY FARRUGIA:  Iva.  

ONOR. OWEN BONNICI:  X’kien ix-xogħol tiegħek hemmhekk, jekk jogħġbok?  

IS-SINJ. CATHY FARRUGIA:  Kont segretarja ma’ wieħed mid-diretturi.  

ONOR. OWEN BONNICI:  F’dan il-perjodu inti kont taħdem mal-ex Prim Ministru Lawrence Gonzi?  

IS-SINJ. CATHY FARRUGIA:  Le.  
ONOR. OWEN BONNICI:  Jiġifieri l-ex Prim Ministru Lawrence Gonzi qatt ma ħadem fl-istess kumpanija li kont taħdem magħha int.  

IS-SINJ. CATHY FARRUGIA:  Le, mhux hekk.  Hu kien mal-istess grupp imma jiena qatt ma ħdimt għalih.  

ONOR. OWEN BONNICI:  Mela spjegalna ftit għax jien qatt ma mort Mizzi Group…

IS-SINJ. CATHY FARRUGUIA:  Jiena kont segretarja ta’ wieħed mid-diretturi u daqshekk.  

ONOR. OWEN BONNICI:  Mela kont segretarja ta’ wieħed mid-diretturi.  Allura dan id-direttur kien jopera minn binja mod u Dr. Gonzi kien jopera minn binja oħra?  

IS-SINJ. CATHY FARRUGIA:  Le, mill-istess binja.  

ONOR. OWEN BONNICI:  U mill-istess sular jew minn sular differenti?  

IS-SINJ. CATHY FARRUGIA:  Iva, mill-istess sular.  

ONOR. OWEN BONNICI:  X’kienet il-funzjoni ta’ Dr. Gonzi f’Mizzi Group?  X’kien ix-xogħol tiegħu?  

IS-SINJ. CATHY FARRUGIA:  Kien il-Legal Department, imbagħad għamel ukoll żmien chairman tal-bord.  

ONOR. OWEN BONNICI:  Mela hu kien chairman tal-bord u kien ukoll…

IS-SINJ. CATHY FARRUGIA:  L-avukat tagħhom.  

ONOR. OWEN BONNICI:  Kien l-avukat ta’ Mizzi Group li milli jidher kien hemm dipartiment sħiħ, jekk qed nifhem sew.  Jiġifieri ma kienx hemm hu biss jieħu ħsieb l-affarijiet legali imma  there was a whole department.  

IS-SINJ. CATHY FARRUGIA:  Kellu segretarja u kellu anke avukati oħrajn.  Meta kont hemmhekk jien, kellu avukat ieħor miegħu.  
ONOR. OWEN BONNICI:  Very good.  Jiġifieri b’kollox, inti u Dr. Gonzi, kemm domtu taħdmu mal-istess kumpanija?  

IS-SINJ. CATHY FARRUGIA:  Għal Dr. Gonzi ma’ nistax nirrispondi għax ma nafx meta daħal u meta spiċċa imma jiena għamilt qisu seba’ snin hemmhekk; dħalt fl-1987/1988 u domt sal-1995.  

ONOR. OWEN BONNICI:  Però d-domanda hija jekk tiftakarx bħala stat ta’ fatt li kien hemm żmien fejn kontu taħdmu fl-istess kumpanija fl-istess żmien.  

IS-SINJ. CATHY FARRUGIA:  M’iniex qed nifhem.  

ONOR. OWEN BONNICI:  Inti għedtli li ma tiftakarx meta daħal u meta ħareġ.  

IS-SINJ. CATHY FARRUGIA:  Dażgur.  

ONOR. OWEN BONNICI:  Imma tiftakar jekk kontux attwalment taħdmu at some point in time in the same company?  

IS-SINJ. CATHY FARRUGIA:  Il-grupp kien l-istess; qatt ma konna fl-istess kumpanija.  Inti għandek grupp ta’ kumpaniji... 

ONOR. OWEN BONNICI:  Mizzi Group.

IS-SINJ. CATHY FARRUGIA:  Iva.  Hu kien in charge mil-legal department imma jien ma kelli x’naqsam xejn mal-legal department.  

ONOR. OWEN BONNICI:  Ftit ilu għedtli li kont taħdem fl-istess sular tiegħu, jiġifieri it was in the same storey.  

IS-SINJ. CATHY FARRUGIA:  Imma kulħadd ikollu l-uffiċċju tiegħu u l-binja hija kbira!  

ONOR. OWEN BONNICI:  Nifhimha.  Inti qed tgħidli li għamilt seba’ snin.  Jekk nistaqsik jekk meta dħalt taħdem hemmhekk inti, Dr. Gonzi kienx diġà jaħdem hemm, taf tweġibni?  

IS-SINJ. CATHY FARRUGIA:  Naħseb li kien diġà jadħem hemmhekk.  

ONOR. OWEN BONNICI:  U meta spiċajt inti minn hemmhekk, kien għadu jaħdem hemmhekk?  

IS-SINJ. CATHY FARRUGIA:  Iva, kien għadu hemm.  

ONOR. OWEN BONNICI:  Mela l-fatti li meta dħalt sibtu hemm u meta ħriġt kien għadu jaħdem hemm, tafhom.  

IS-SINJ. CATHY FARRUGIA:  Skużani, I’m not sure.  Hu mbagħad kien laħaq Speaker.  Jien kont hemm meta laħaq Speaker u kien naqqas ħafna xogħol.  

ONOR. OWEN BONNICI:  Jiġifieri meta laħaq Speaker ma baqax jidħol għax-xogħol?  Għax inti tista’ tkun a full-time Speaker or a non full-time Speaker.  Ma tafx tgħidli jekk...?  

IS-SINJ. CATHY FARRUGIA:   Ma nafx għax issa għaddew 20 sena.  

ONOR. OWEN BONNICI:  Però bħala stat ta’ fatt tiftakar li meta dħalt hemmhekk kien hemmhekk u meta ħriġt kien għadu hemmhekk.  Nifhem li inti kont segretarja ta’ one of the directors u hu kien jagħmel xogħol differenti, jiġifieri ma kontx segretarja tad-dipartiment tiegħu, imma kontu tiltaqgħu fuq xogħol.  

IS-SINJ. CATHY FARRUGIA:  Not really  għax anke l-ħinijiet tiegħu lanqas biss kont naf x’inhuma.  Lanqas tkun taf jekk hux hemm jew le għax hu kien f’office wing oħra, jiġifieri jekk tarah tgħidlu hello u goodbye basically, that’s all.  

ONOR. OWEN BONNICI:  Imma f’din il-kumpanija naħseb li kien ikun hemm ġranet fejn jiltaqgħu l-istaff għal xi staff meeting, jew jiġbru l-impjegati kollha li jaħdmu...  

IS-SINJ. CATHY FARRUGIA:  Le.  

ONOR. OWEN BONNICI:  Qatt ma kien isir dan kollu?  
IS-SINJ. CATHY FARRUGIA:  No.  

ONOR. OWEN BONNICI:  Jiġifieri lanqas informalment forsi bħala team building jew what have you?  

IS-SINJ. CATHY FARRUGIA:  Le, ma kienx ikollna laqgħat hekk.  

ONOR. OWEN BONNICI:  Dan kollu qatt ma kien isir.  

ONOR. BEPPE FENECH ADAMI:  Ma rridx ninterrompik imma naħseb li hija domanda pertinenti.  Kemm kien hemm nies jaħdmu fil-grupp?  

ONOR. OWEN BONNICI:  Le, mhux mal-grupp, imma...  

ONOR. BEPPE FENECH ADAMI:  Biex nifhmu l-kuntest.  

IS-SINJ. CATHY FARRUGIA:  M’għandix idea.

ONOR. OWEN BONNICI:  Ħalli nistaqsihielha jien.  Kemm kien hemm nies impjegati ma’ Mizzi Group?  Imbagħad se nistaqsik kemm kien hemm impjegati fil-binja fejn kontu taħdmu intom.  

IS-SINJ. CATHY FARRUGIA:  Lanqas kemm kien hemm fil-binja ma naf nirrispondik; kien hemm ħafna.  

THE CHAIRMAN:  Sinj. Farrugia, il-Ministru mhux qed jistaqsik numru eżatt, imma bejn wieħed u ieħor.  Kien hemm għaxra?  Kien hemm 50?  Kien hemm 100?  Kien hemm 2,000?  

IS-SINJ. CATHY FARRUGIA:  Ngħidlek li fi Blata l-Bajda biss naħseb li konna 150.  

ONOR. BEPPE FENECH ADAMI:  Jiġifieri fejn kontu tkunu inti u Dr. Gonzi.  

IS-SINJ. CATHY FARRUGIA:  Iva.  

THE CHAIRMAN:  Jiġifieri l-binja tagħkom kienet Blata l-Bajda.

IS-SINJ. CATHY FARRUGIA:  Iva.

THE CHAIRMAN:  U the whole group bejn wieħed u ieħor?  

IS-SINJ. CATHY FARRUGIA:  No idea.  Għandek Continentals, Muscat... 

THE CHAIRMAN:  Imma taqbiżhom il-500?  

IS-SINJ. CATHY FARRUGIA:  Uh!  Iktar.  

THE CHAIRMAN:  U fil-binja ta’ Blata l-Bajda…

ONOR. OWEN BONNICI:  Hemm 150 ruħ.  

THE CHAIRMAN:  At least, qed tgħid.

IS-SINJ. CATHY FARRUGIA:  Ma tistax tikkwotani.  Fis-sular tiegħi naħseb li konna anke 50 ruħ.  

ONOR. OWEN BONNICI:  Mela in that storey there were 50 employees.  

IS-SINJ. CATHY FARRUGIA:  Imbagħad fis-sulari l-oħra kellhom bħal typing pools u allura x-xogħol dejjem jiżdied iktar.  Konna ħafna.

ONOR. OWEN BONNICI:  Sinj. Farrugia, inti qed tgħidli – m’iniex qed ngħidlek li jekk fil-verità kien hemm 51 se taqa’ d-dinja, we are just being approximate – li on that storey kien hemm 50 impjegat.  Id-domanda tiegħi hija jekk dawn il-50 impjegat kenux jinteraġixxu jew inkella kienx kulħadd joqgħod fl-uffiċċju tiegħu.  Jiġifieri kien hemm xi tip ta’ komunikazzjoni formali jew informali?  Jiġifieri kulħadd iqum filgħodu jidħol għax-xogħol, jagħlaq il-bieb, joqgħod bilqiegħda u ma jkellem lil ħadd?  Biex inġib eżempju banali.  

IS-SINJ. CATHY FARRUGIA:  Insellmu lil xulxin u pereżempju, fil-break jiena kont noħroġ ma’ segretarja, nimxu sal-Belt u lura.  Kulħadd kellu l-ħbieb tiegħu, imbagħad forsi fil-Milied konna niltaqgħu tal-building kollu u mmorru nieklu. That’s all, xejn aktar.  

ONOR. OWEN BONNICI:  Jien rajt emails fil-gazzetti fejn inti kont tikkomunika ma’ Dr. Gonzi.  Dawn dehru fil-ġurnali.  Tikkonferma li dawk emails bgħatthom int?  

IS-SINJ. CATHY FARRUGIA:  Ma nistax nikkonfermahom kollha għax għadda ħafna żmien.  L-ewwel nett lanqas għandi kopji tagħhom għax ili li neħħejthom mill-computer is-snin.  Jien ma stajtx insib emails jiġifieri m’għandix record tagħhom.  Dik tal-2004 ma niftakarhiex.  

ONOR. OWEN BONNICI:  Tal-2004 liema waħda hi, Sinj. Farrugia?  

IS-SINJ. CATHY FARRUGIA:  Fejn issemmew xi ritratti or whatever.  Mill-bqija li niftakar hija dik tat-two thousand ma nafx kemm meta kont ktibt biex nitlob appuntament għar-raġel tiegħi.  

ONOR. OWEN BONNICI:  Mela ħalli nibdew pass pass.  Inti kont tikkomunika spiss ma’ Dr. Gonzi?  

IS-SINJ. CATHY FARRUGIA:  Le.  

ONOR. OWEN BONNICI:  No?  

IS-SINJ. CATHY FARRUGIA:  Absolutely not.  

ONOR. OWEN BONNICI:  Jiġifieri la fuq negozju…  

IS-SINJ. CATHY FARRUGIA:  No, no way.  

ONOR. OWEN BONNICI:  Ma kontx tikkomunika miegħu.  

IS-SINJ. CATHY FARRUGIA:  No.  Jien waqaft naħdem, imbagħad kelli t-tfal u kont  nieħu ħsiebhom u nqtajt.  U Dr. Gonzi...!  Iktar forsi kont inċempel lil xi segretarja li kienet ħabiba tiegħi u mort darba Mizzi House biex nuriha l-ewwel wild li kelli.  

ONOR. OWEN BONNICI:  Imma wara li rebaħ l-elezzjoni tal-2008, kif għandek kull dritt tagħmel, bgħatt tifraħ lil Dr. Gonzi u għedtlu prosit għax kien rebaħ l-elezzjoni, xi ħaġa li m’hemm xejn ħażin fiha. Imma apparti dawk l-emails fejn bgħatt tifraħlu u tgħidlu prosit talli rebaħ l-elezzjoni, kien hemm emails oħrajn li int kont bgħatt lil Dr. Gonzi?  

IS-SINJ. CATHY FARRUGIA:  Le.  

ONOR. OWEN BONNICI:  Int semmejt email oħra fejn qed tgħid li tlabt appuntament għar-raġel tiegħek.  Għedtilna li xogħlok kien xogħol segretarjali iktar minn ħaġa oħra.  Jiġifieri ma kontx involuta in the running of the business.  Korrett?  

IS-SINJ. CATHY FARRUGIA:  Iva.  

ONOR. OWEN BONNICI:  Jiġifieri ma kontx tmexxih inti n-negozju ta’ PowerPlan.  

IS-SINJ. CATHY FARRUGIA:  No.  

ONOR. OWEN BONNICI:  Inti għedtilna li kont biss iġġib il-kafè, tiffajlja...  Allura għalfejn ħassejt il-ħtieġa li għal xi ħaġa daqshekk importanti tikkomunika inti ma’ Dr. Gonzi?  

IS-SINJ. CATHY FARRUGIA:  Kien ġie r-raġel id-dar u qalli li kellu bżonn jiltaqa’ ma’ Dr. Gonzi u staqsieni kif se nagħmlu għall-appuntament.  Dawk iż-żmenijiet kienu qegħdin jirreklamaw a certain email address fejn wieħed seta’ jikkomunika mal-Prim Ministru u jien għedtlu “nippruvaw”.  Fil-fatt, dan kien tard bil-lejl x’ħin ġie mix-xogħol għax dawk il-ħinijiet jiġi. 

ONOR. OWEN BONNICI:  U qallek x’ried jgħidlu lil Dr. Gonzi, x’beda jinkwetah?  

IS-SINJ. CATHY FARRUGIA:  Le.  

ONOR. OWEN BONNICI:  Ir-raġel ma qallekx.  

IS-SINJ. CATHY FARRUGUIA:  No, ma qallix għalfejn.  

ONOR. OWEN BONNICI:  Jiġifieri qallek li jixtieq jagħmel appuntament ma’ Dr. Gonzi, staqsik kif se jagħmel, inti għedtlu li se tara kif se nagħmel, però x’ried jgħidlu ma qallekx.

IS-SINJ. CATHY FARRUGIA:  Ir-raġel ma kienx jinvolvini fin-negozju.  

ONOR. OWEN BONNICI:  Jekk jiġi r-raġel jgħidlek li jixtieq jagħmel appuntament mal-prim ministru,  ma tistaqsihx fuqxiex?  

IS-SINJ. CATHY FARRUGUIA:  Mhux fuq affarijiet tax-xogħol tagħhom?!  

ONOR. OWEN BONNICI:  Ma tarax li għandek tistaqsih…

IS-SINJ. CATHY FARRUGIA:  Le, u lanqas niftakar dak iż-mżien jekk forsi kienx hemm xi ħaġa għaddejja li tgħid...  Ma niftakarx.  

ONOR. OWEN BONNICI:  Li ma tiftakarx, nista’ nifhem għax għadda ż-żmien, però li tgħidli li jiġi r-raġel jgħidlek li jixtieq jagħmel appuntament mal-Prim Ministru u ma tistaqsihx x’ġara u x’inhi l-issue…

IS-SINJ. CATHY FARRUGUIA:  Mhux fuq xogħol?  Fuq xiex tridu…  

ONOR. OWEN BONNICI:  Jiġifieri taraha xi ħaġa normali?  Ma tarahiex xi ħaġa…?  Sinjura nfakkrek li qiegħda bil-ġurament.  

IS-SINJ. CATHY FARRUGIA:  Ma rajt xejn ħażin fiha.  

ONOR. OWEN BONNICI:  Sinj. Farrugia, infakkrek li hawnhekk qiegħda bil-ġurament.  Se nerġa’ nistaqsik.  Li jiġi r-raġel jgħidlek li jrid jagħmel appuntament mal-Prim Ministru biex ikellmu fuq xi ħaġa u inti ħadt l-inizjattiva u ktibt l-email...?  Ma tistaqsihx fuq xiex?  Lir-raġel ma tgħidlux xi jrid jgħidlu, jekk hemmx xi problema?  Ma tistaqsihx?  Jiġifieri tridni nemmnek li ma staqsejtux?  

IS-SINJ. CATHY FARRUGIA:  No, mhux fis-sens li ma staqsejtux, ma staqsejtux, imma dawn kien ikollhom ħafna affarijiet tax-xogħol għaddejjin.  

ONOR. OWEN BONNICI:  Jaqaw ir-raġel tiegħek kien jikteb lil ħafna persuni hekk?  

IS-SINJ. CATHY FARRUGIA:  Jien naf x’kien jagħmel!  

ONOR. OWEN BONNICI:  Ma tafx.  

IS-SINJ. CATHY FARRUGIA:  No.  Mid-dar, dik il-waħda naf li bgħatna u ppreparajniha flimkien.  

ONOR. OWEN BONNICI:  U mix-xogħol kien jibgħat lil “dak” il-ministru…?

IS-SINJ. CATHY FARRUGIA:  Ma nafx.  Jien ix-xogħol kont qisni reception desk, barra mill-uffiċini kollha.  

ONOR. OWEN BONNICI:  Imma jekk kont ir-reception desk – u li wieħed jgħin lir-raġel tiegħu is something which is admirable – għalfejn l-email lil Dr. Gonzi ktibtha inti u ma kitibhiex is-Sur Farrugia?  

IS-SINJ. CATHY FARRUGIA:  Għamilniha flimkien.  Ġie George u qalli li jrid jara kif ikellem lil Dr. Gonzi.  

ONOR. OWEN BONNICI:  U inti ma tistaqsix għalfejn.

IS-SINJ. CATHY FARRUGIA:  Rajna li kien hemm dik is-sistema fejn tista’ tibgħatlu u għamilniha flimkien.  

ONOR. OWEN BONNICI:  U għalik huwa normali li tikkomunika mal-Prim Ministru?  

IS-SINJ. CATHY FARRUGIA:  Jekk forsi xtaq jitkellem miegħu x’fiha ħażin?  

ONOR. OWEN BONNICI:  Ma fiha assolutament xejn ħażin, imma…

IS-SINJ. CATHY FARRUGIA:  Fir-risposta jista’ jgħidlek iva u jista’ jgħidlek le.  

ONOR. OWEN BONNICI:  Id-domanda tiegħi hija jekk tarahiex normali li r-raġel jidħol mix-xogħol jgħidlek li jixtieq jikkomunika mal-Prim Ministru u jitlob appuntament –  mal-Prim Ministru mhux forsi mal-Ministru jew mad-Deputat tad-distrett – u ma tistaqsihx x’ġara u jekk kienx hemm xi problema.  Jien ma narahiex normali.  

IS-SINJ. CATHY FARRUGIA:  Hu deher li kellu xi problema.  Dak iż-żmien ma nafx x’kienet għaddejja, jekk hux il-privatisation jew tal-istorage, bażikament xi ħaġa minnhom.  

ONOR. OWEN BONNICI:  U ma ħassejtx il-ħtieġa li tistaqsih x’ġara.  

IS-SINJ. CATHY FARRUGIA:  No way, no.  

ONOR. OWEN BONNICI:  Just xgħelt il-computer.  

IS-SINJ. CATHY FARRUGIA:  Jien ma kontx nindaħal fix-xogħol tiegħu. Bħala l-mara tiegħu, jien m’iniex waħda mill-aħwa u ma nistax nindaħal fin-negozju tagħhom.  

ONOR. OWEN BONNICI:  L-invoices tal-kumpanija Aikcon Ltd. min kien jiktibhom?  

IS-SINJ. CATHY FARRUGIA:  Għamel żmien jagħmilhom George, ir-raġel tiegħi, imbagħad meta beda ma jistax ilaħħaq għax ikun tard u affarijiet hekk, peress li kienu wrewni kif naħdem l-invoices ta’ PowerPlan, u dawn kienu simili, kont nagħmilhomlu jiena.  

ONOR. OWEN BONNICI:  Jiġifieri inti ġieli għamilt invoices kemm ta’ PowerPlan kif ukoll ta’ Aikon Ltd.  

IS-SINJ. CATHY FARRUGIA:  Yes.  

ONOR. OWEN BONNICI:  U biex inti kont taf tagħmel l-invoices, xi ħadd uriek u allura kont taf xi ftit x’kien għaddej għax ma tistax tagħmel l-invoices u ma tkunx taf x’inhu għaddej.  

IS-SINJ. CATHY FARRUGIA:  Le.  

ONOR. OWEN BONNICI:  Biex tagħmel l-invoices xi ħaġa basic tkun taf.  

IS-SINJ. CATHY FARRUGIA:  Lili wrewni kif nagħmel l-invoices imma l-informazzjoni x’nimla fl-invoices kienet tingħata lili, mhux inġibha jien.  

ONOR. OWEN BONNICI:  Mela inti kellek ir-rwol li timla l-invoices ta’ PowerPlan u ta’ Aikon Limited.  Nista’ nemmen jiena li meta jiġi r-raġel jgħidlek li jrid appuntament mal-Prim Ministru lanqas biss tistaqsih x’ġara għax inti ma kont involuta xejn?  Inti għedtilna li ma kontx involuta; iġġib il-kafè u tiffajlja d-dokumenti.  Kif nista’ nemmen jien li meta jiġi r-raġel irid appuntament mal-Prim Ministru, int li kont involuta u tagħmel anke l-invoices, ma tkunx taf fuqhiex kien il-meeting?  

IS-SINJ. CATHY FARRUGIA:  L-ewwel nett għax kif qed ngħidlek għadda ħafna żmien u t-tieni ma nafx x’naqbad ngħidlek.  Jekk hu talabni għal appuntament għax deher inkwetat fuq ix-xogħol...  Hu qalli li jixtieq jagħmel appuntament mal-Prim Ministru, daqshekk.  

ONOR. OWEN BONNICI:  Imbagħad il-Prim Ministru wieġbek.  Għidilna ftit x’ġara mbagħad.  

IS-SINJ. CATHY FARRUGIA:  Niftakar għax qed tgħidu intom bl-emails tad-darba l-oħra, għax fil-fatt ma niftakarx li weġibni.  Meta weġibni u staqsieni fuqxiex, jiena għaddejtha lil George għax jien ma nafx fuqxiex.  Jiġifieri jiena rċevejt ir-risposta fejn staqsieni fuqxiex ried jiltaqa’ miegħu u jiena ċempiltlu, jew whatever għax lanqas jien ċerta, u bgħattlu l-email bir-risposta.  Minn hemmhekk it was followed up minn George.  

ONOR. OWEN BONNICI:  Inti għedtli li ma tiftakarx, u nifhimha għax għadda ż-żmien, però emails lill-Prim Ministru inti għedtilna li ma bgħattx 10,000.  Jiġifieri jekk bgħatt dik l-email biss lill-Prim Ministru, kieku jien niftakarha anke wara 10 snin għax l-emails lill-Prim Ministru ma tibgħathomx kuljum.  Hemm emails preċedenti fejn inti anke qed issemmi t-tfal.  Tgħidlu t-tfal “are fine”.  
IS-SINJ. CATHY FARRUGIA:  Dik hija l-istess email li fiha tlabt l-appuntament.  

ONOR. OWEN BONNICI:  Prosit.  Meta jien qrajt dik l-email għedt li ladarba semmejt lit-tfal tiegħek, sinjal li n-naħa l-oħra jaf it-tfal u jaf min huma.  

IS-SINJ. CATHY FARRUGIA:  Kont ili li tlaqt mill-1995 allura l-ewwel ħaġa li tgħidlu bniedem li ilek ma tikkomunika miegħu mill-2008, jiġifieri 13-il sena...

ONOR. OWEN BONNICI:  Mhux veru għax inti kkomunikajt miegħu qabel meta awgurajtlu talli kien rebaħ l-elezzjoni.  

IS-SINJ. CATHY FARRUGIA:  Meta kien dak?  M’għandix kopji.  

ONOR. OWEN BONNICI:  Inġibhomlok jekk trid.  

THE CHAIRMAN:  Wara l-elezzjoni tal-2008.  

IS-SINJ. CATHY FARRUGIA:  Jiġifieri l-istess sena.  

ONOR. OWEN BONNICI:  Jiġifieri dik l-email fejn inti tlabt l-appuntament, ma kenitx l-ewwel darba wara 13-il sena.  

IS-SINJ. CATHY FARRUGIA:  Għalhekk, ta’ dak iż-żmien meta kienu ħarġu li tista’ tikkomunika...

ONOR. OWEN BONNICI:  Kont bgħattlu xi darbtejn oħra qabel.  

IS-SINJ. CATHY FARRUGIA:  ...mal-Prim Ministru tiegħek.  Dik hija r-raġuni.  Li qed ngħidlu fuq it-tfal, naħseb li kull omm hija kburija bit-tfal tagħha u l-ewwel ħaġa li nikteb, anke meta nikteb lill-ħbieb tiegħi, fuq it-tfal nikteb.  Hija ħaġa naturali.  Bniedem li tkun ilek ma tarah 13-il sena u iktar...  Naturalment tarah fuq it-television għax imbagħad sar bniedem popolari, imma...

ONOR. OWEN BONNICI:  Indubbjament li sar popolari.  Però li qed ngħid jien huwa li qabel dik l-email bgħattlu emails oħrajn għax ħarġu.  

IS-SINJ. CATHY FARRUGIA:  Dik fejn fraħtlu għall-election.  

ONOR. OWEN BONNICI:  U hemm oħra.  

IS-SINJ. CATHY FARRUGIA:  L-oħra x’inhi?  

ONOR. OWEN BONNICI:  Kien hemm xi ritratti u bgħatthomlu.  

IS-SINJ. CATHY FARRUGIA:  Dik ma nafx biha. Dak kien fl-2004 għax rajtha fil-gazzetta.  

ONOR. OWEN BONNICI:  Ġew f’idejk xi ritratti li ma nafx x’inhuma għax ma jidhrux.  

IS-SINJ. CATHY FARRUGIA:  Ma nafx biha.  

ONOR. OWEN BONNICI:  Imbagħad x’ġara?  Inti bgħatt l-email lir-raġel…

IS-SINJ. CATHY FARRUGIA:  U daqshekk.  

ONOR. OWEN BONNICI:  Jiġifieri ma tafx x’ġara?  Ma staqsejtux jekk iltaqax mal-Prim Ministru?  

IS-SINJ. CATHY FARRUGIA:  Le.  L-affarijiet li ħarġu issa fix-xhieda ta’ Dr. Gonzi lanqas biss kont naf bihom.  

ONOR. OWEN BONNICI:  Jiġifieri s-Sur Farrugia, ir-raġel, ma qallekx kif baqa’ ma’ Dr. Gonzi.  

IS-SINJ. CATHY FARRUGIA:  Qalli li mhux se jiltaqa’ miegħu.  

ONOR. OWEN BONNICI:  Tiftakar li dik qalhielek?  

IS-SINJ. CATHY FARRUGIA:  Iva, dik niftakarha.  

ONOR. OWEN BONNICI:  U staqsejtu għaliex?  

IS-SINJ. CATHY FARRUGIA:  Iva, qalli li qallu li ma jistax ikellmu.  

ONOR. OWEN BONNICI:  U staqsejtu għaliex ma riedx jiltaqa’ miegħu?  

IS-SIN. CATHY FARRUGIA:  I might have imma ma nafx li kien qalli fuq dawn l-affarijiet li hemm fir-rispsota u r-risposta lura ta’ George.  

ONOR. OWEN BONNICI:  Dik ma kontx rajtha?  

IS-SINJ. CATHY FARRUGIA:  Le.  

ONOR. OWEN BONNICI:  Imma meta r-raġel jgħidlek li jixtieq jiltaqa’ mal-Prim Ministru, inti tikteb lill-Prim Ministru u r-raġel jgħidlek li mhux se jiltaqa’ miegħu, inti ma tagħmel xejn iktar?  

IS-SINJ. CATHY FARRUGIA:  Xi tridni nagħmel?  

ONOR. OWEN BONNICI:  Tridni nemmen li ma staqsejtux għaliex il-Prim Ministru ma riedx jiltaqa’ miegħu?  

IS-SINJ. CATHY FARRUGIA:  Le, ma staqsejtux, onestament.  Dak iż-żmien jien iktar kont ikkonċentrata u ffukata fuq il-familja d-dar, ftit kont immur ix-xogħol u ma kontx fin-negozju.  

ONOR. OWEN BONNICI:  Jien qed nistaqsik:  Meta r-raġel jgħidlek li l-Prim Ministru ma jridx jiltaqa’ miegħu, ma tistaqsihx għaliex ma jridx jiltaqa’ miegħu?  Ma tistaqsihiex din il-ħaġa?  

IS-SINJ. CATHY FARRUGIA:  Onestament ma staqsejtux.  

ONOR. OWEN BONNICI:  In the elections of 2008, as far as you know, intom għentu jew involvejtu ruħkom f’xi kampanja ta’ xi ħadd fil-politika?  

IS-SINJ. CATHY FARRUGIA:  Jien?  

ONOR. OWEN BONNICI:  Iva.  

IS-SINJ. CATHY FARRUGIA:  Le.  

ONOR. OWEN BONNICI:  As far as you know.  

IS-SINJ. CATHY FARRUGIA:  Le, lanqas qatt.  Jien qatt ma kont nidħol fil-politika, neżerċita d-dritt tiegħi u daqshekk.  

ONOR. OWEN BONNICI:  U tagħmel sew li teżerċita d-dritt tiegħek u jalla jeżerċitah kulħadd għax dak huwa dritt importanti, però as far as you know, inti ma kontx tinvolvi ruħek billi tgħin xi partit jew xi kandidat.  

IS-SINJ. CATHY FARRUGIA:  Le.  

ONOR. OWEN BONNICI:  Taf jekk ir-raġel tiegħek kienx jgħin lil xi kandidat, deputat jew partit?  

IS-SINJ. CATHY FARRUGIA:  Le, safejn naf jien ma kienx.  

ONOR. OWEN BONNICI:   Is-Sur Farrugia, ir-raġel tiegħek, kien qal hawnhekk li kien ta donazzjoni lill-kampanja tal-Ministru Austin Gatt.  Qalha hawnhekk, ġabuha fil-gazzetti u erġajt smajtha dan l-aħħar għax reġa’ xehedha x’imkien.  

IS-SINJ. CATHY FARRUGIA:  Jiena sirt naf biha meta ħarġet hawn.  

ONOR. OWEN BONNICI:  Mela taf biha!  

IS-SINJ. CATHY FARRUGIA:  Meta ħarġet hawn.  

ONOR. OWEN BONNICI:  Jiġifieri tikkonfermali li hekk hu.  Meta ħarġet hawn, sirt taf biha.  

IS-SINJ. CATHY FARRUGIA:  Iva, sirt naf biha.  

ONOR. OWEN BONNICI: Jiġifieri qed tgħidli li qabel ma kontx taf biha.  Ma kellekx idea li r-raġel kien għen lill-Ministru Austin Gatt b’donazzjoni ta’ €1,000 jew Lm1,000.  Assolutament ma kontx taf.  
IS-SINJ. CATHY FARRUGIA: Le.  

ONOR. OWEN BONNICI:  Inti taf jekk f’xi elezzjonijiet oħra tax xi donazzjonijiet oħrajn r-raġel tiegħek?

IS-SINJ. CATHY FARRUGIA:  Le.  

ONOR. OWEN BONNICI:  Meta tiġi elezzjoni, il-pajjiż ikun interessat, biex ma nużax kelma ikbar.  F’dak iż-żmien ta’ interess kbir, inti kont tattendi xi attivitajiet ta’ kandidati jew ministri?  

IS-SINJ. CATHY FARRUGIA:  Le, anzi darba konna morna ikla ġo xi hotel, imma lanqas naf ta’ min kienet.  

ONOR. OWEN BONNICI:  Ma tiftakarx min kienet il-persuna.  

IS-SINJ. CATHY FARRUGIA:  No.  Konna morna jiena, George u ħuh Raymond u l-mara, imma ma niftakarx ta’ min kienet.  

ONOR. OWEN BONNICI:  Jiġifieri mort ikla waħda biss u ma tiftakarx ta’ min kienet.  

IS-SINJ. CATHY FARRUGIA:  Ma nafx jekk kenitx tal-Onor. Tonio Fenech.  Jista’ jkun li kienet tiegħu.  

ONOR. OWEN BONNICI:  Però involviment f’xi kampanja fejn tmur għal drinks ta’ qabel l-elezzjoni....  

IS-SINJ. CATHY FARRUGIA:  Le.  

ONOR. OWEN BONNICI:  Ir-raġel tiegħek ġieli attenda għal dawn it-tip ta’ attivitajiet?  

IS-SINJ. CATHYU FARRUGIA:  Ma naħsibx, imma aħjar tistaqsu lilu.  

ONOR. OWEN BONNICI:  Hawnhekk hu qal li mar.  

IS-SINJ. CATHY FARRUGIA: Staqsu lilu għax hu kien ikollu…  Tgħidli:  Imma mhux ir-raġel tiegħek?  L-ewwel nett għadda ħafna żmien u t-tieni r-raġel, bix-xogħol li għandu, iqatta’ ħafna ħin barra mid-dar u l-affarijiet neħodhom... 

ONOR. OWEN BONNICI:  Dawn l-affarijiet qalhom hawn u jien għandi nifhem li dak li qal inti qrajtu.  

IS-SINJ. CATHY FARRUGIA:  U għextu.  

ONOR. OWEN BONNICI:  Allura meta nistaqsik jekk tafx li qattx mar, kif tgħidli li ma tafx?  Qalhom hawn dawn l-affarijiet.  

L-AVUKAT SIGFRIED BORG COLE (Konsulent legali tas-Sinj. Farrugia):  Mr Chairman, ippermettili.  Ma jidhirlix li qatt qal li mar xi party ta’ xi…

ONOR. OWEN BONNICI:  Iva.  Hu kien qal…

THE CHAIRMAN:  Onestament, jekk ngħidlek li niftakar wara dawk is-sigħat kollha li xehed inkun qed nigdeb.  Però jekk Dr. Borg Cole iħoss li dan ma kienx minnu, nitlob lill-Ministru jġib il-quote ta’ meta qalha.  Onestament ma niftakarx bl-amment id-dettalji kollha ta’ kull xhud. 

ONOR. OWEN BONNICI:  Imma jiena niftakar li s-Sur Farrugia kien xehed u qal li kien hemm party tal-ex Ministru Austin Gatt, hu kien attenda għal dak il-party ma’  persuna oħra, jidhirli li kien semma lil ħuh, u kien ta donazzjoni lit-tifel tal-Ministru Gatt.  Kien qal hekk f’dan il-Kumitat; qrajtha m’ilux u allura niftakarha.  Fil-kas inkun nista’ nġib kopja tagħha darb’oħra.  

THE CHAIRMAN:  Dr. Borg Cole qed tiċħad…?

L-AVUKAT SIGFRIED BORG COLE:  Le, mhux dak li qed jgħid il-Ministru issa.  Jien qed ngħid li l-klijent ma kienx qal li kien jattendi parties frekwenti, qatt ma qal hekk.  Ta’ Austin Gatt ma’ Raymond niftakarha, imma mhux li frekwentement kien jattendi parties.  

ONOR. OWEN BONNICI:  Jien m’iniex qed ngħid li kien hemm frekwenza.  Jien qed ngħid darba…

THE CHAIRMAN:  Naħseb li ġara kien li l-Ministru uża l-kelma “ffrekwenta” u nftehmet “frekwenti”.  Naħseb li hekk ġara.  

ONOR. OWEN BONNICI:  Jien nista’ ngħid fuq dak li naf, fuq dak li ma nafx ma nistax ngħid.  Li naf huwa li George Farrugia qalilna li mar darba attività tal-ex Ministru Austin Gatt, sab lit-tifel tiegħu u tah donazzjoni ta’ €1,000 u kien akkumpanjat minn xi ħaddieħor.  Din taf li ġrat jew le?  

IS-SINJ. CATHY FARRUGIA:  George kien iqatta’ ħafna ħin ma’ ħuh Raymond, jiġifieri jista’ jkun li qalli li kellu bżonn imur qadja ma’ Ray.  

ONOR. OWEN BONNICI:  Imma x’inhi l-qadja ma jgħidlekx.  

IS-SINJ. CATHY FARRUGIA:  Daqskemm kienu hekk! Jew kien ikollhom xi meetings, jew...  Ma kont nara xejn irregolari li ma jgħidlix.  

ONOR. OWEN BONNICI:  Is-Sur Farrugia kien isiefer ukoll fuq xogħol.  

IS-SINJ. CATHY FARRUGIA:  Iva.

ONOR. OWEN BONNICI:  Kien hemm dik is-safra, jidhirli meta kien hemm il-World Cup f’South Africa.  Tiftakarha dik?  

IS-SINJ. CATHY FARRUGIA:  Iva, niftakarha.  

ONOR. OWEN BONNICI:  Spjegalna ftit x’kienet din is-safra u forsi ma’ min kien mar.  

IS-SINJ. CATHY FARRUGIA:  Kien qalli li ġie mistieden biex imur jara l-World Cup. 

ONOR. OWEN BONNICI:  Minn min ġie mistieden?  “Mistieden” xi tfisser?  

IS-SINJ. CATHY FARRUGIA:  Ġie mistieden minn kumpanija li kien jirrappreżenta, Trafigura I think. 

ONOR. OWEN BONNICI:  Kien mistieden minn Trafigura…

IS-SINJ. CATHY FARRUGIA:  ...biex imur jara l-World Cup.  

ONOR. OWEN BONNICI:  U meta tgħidli “mistieden”, jiġifieri qalulu “ejja magħna”, jew speċi “se nħallsulek xi ħaġa u ejja”?  Xi tfisser?

IS-SINJ. CATHY FARRUGIA:  Li naħseb li se jħallsulu wkoll; jien hekk nifhimha.  Dwar il-biljetti ma nafx, tridu tistaqsu lilu.  

THE CHAIRMAN:  Imma tifhimha jew għax tafha?  

IS-SINJ. CATHY FARRUGIA:  Le, ma nafhiex; ma nafx x’ħallas u ma ħallasx.  

THE CHAIRMAN:  Se nkun ftit pedantiku.  Timliex il-vojt ta’ xi ħaġa li ma tafhiex billi tgħid “nassumi” jew “nifhimha”; jew tafha jew ma tafhiex għax inkella tkun qed tiżgwida lilna wkoll.  U qed ngħid dan anke b’lealtà lejk; jew tafha jew ma tafhiex. 

IS-SINJ. CATHY FARRUGIA:  Mela ma nafhiex.  

ONOR. OWEN BONNICI: Jiġifieri jekk ngħidlek Trafigura qalulu biex imur magħhom jaraw il-World Cup ta’ South Africa... Jekk nistaqsik jekk ħallsulux il-vjaġġ jew it-tickets, taf tgħidli jew ma tafx?  

IS-SINJ. CATHY FARRUGIA:  Le, ma nafx.  

ONOR. OWEN BONNICI:   Taf ma’ min kien, jiġifieri min kienet il-persuna ta’ Trafigura li qed issemmi?  

IS-SINJ. CATHY FARRUGIA:  Le, ma nafx.  

ONOR. OWEN BONNICI:  Le?  

IS-SINJ. CATHY FARRUGIA:  Ma nafx.  Naf li hemmhekk kien hemm wieħed mir-rappreżentanti tagħhom, ċertu Mr Naeem. 

ONOR. OWEN BONNICI:  Naeem Ahmed.  Jiġifieri dak tafu.

IS-SINJ.  CATHY FARRUGIA:  Iva.

ONOR. OWEN BONNICI:  U xtralek xi ġojellerija?  

IS-SINJ. CATHY FARRUGIA:  Iva.

ONOR. OWEN BONNICI:  Spejgali ftit.

IS-SINJ. CATHY FARRUGIA:  Xtrali fossa.  Hemmhekk jgħidulha diamond imma fil-fatt mhijiex diamond, hija fossa vjola and it’s called Tanzanite.  

ONOR. OWEN BONNICI:  Għadha għandek il-fossa?  

IS-SINJ. CATHY FARRUGIA:  Iva.  

ONOR. OWEN BONNICI:  Kien xtrahielek f’din l-okkażjoni?  

IS-SINJ. CATHY FARRUGIA:  Iva.  

ONOR. OWEN BONNICI:  Ċerta milli qed tgħid?  

IS-SINJ. CATHY FARRUGIA:  Yes.  

ONOR. OWEN BONNICI:  You’re sure li kien xtraha u tak din il-fossa?  Infakkrek li qiegħda bil-ġurament.  

IS-SINJ. CATHY FARRUGIA:  Yes.   Meta ġie mill-Afrika tahieli.  

ONOR. OWEN BONNICI:  Ma’ dan Naeem Ahmed ta’ Trafigura ġieli ltqajt?  

IS-SINJ. CATHY FARRUGIA:  Barra minn Malta żgur li le għax jien ma kontx insiefer fuq xogħol, jekk forsi inzerta kien hawn Malta...  (Interruzzjonijiet) Not really.  Għax li jiġri hu li pereżempju, ikun hawn xi rappreżentant hawn Malta u jkollu l-mara miegħu, George kien jgħidli li ħerġin jieklu u kont noħroġ magħhom.  Mr Ahmed, qatt ma naf li ġie hawn Malta mal-mara tiegħu u l-uffiċċju qatt ma ltqajt miegħu żgur.  

ONOR. OWEN BONNICI:  Aġenti oħrajn bħal Mr Ahmed, ġieli ltqajt magħhom u ħriġtu tieklu bin-nisa?  

IS-SINJ. CATHY FARRUGIA:  Ta’ Totsa, darba.  

ONOR. OWEN BONNICI:  Min kienu?  

IS-SINJ. CATHY FARRUGIA:  Ma nistax niftakar l-isem.  Ma nafx jekk hux Mr Vernerie li darba kien ġab lill-mara.  

ONOR. OWEN BONNICI:  Inti kont tikkomunika magħhom b’emails?  

IS-SINJ. CATHY FARRUGIA:  Le.  

ONOR. OWEN BONNICI:  Xejn?  

IS-SINJ. CATHY FARRUGIA:  Le, xejn.  

ONOR. OWEN BONNICI:  Qatt?  

IS-SINJ. CATHY FARRUGIA:  Li kont nikkomunika ma’ min nibgħat – u qatt ma ltqajt miegħu fil-fatt – l-invoices ta’ PowerPlan, kont nibgħathom lil ċerta persuna.  Hekk biss, imma bil-kitba kont nikkomunika.  

ONOR. OWEN BONNICI:  Jiġifieri inti qatt ma kont tikkomunika ma’ dawn in-nies.  

IS-SINJ. CATHY FARRUGIA:  Le.  

ONOR. OWEN BONNICI:  Jekk is-Sur Farrugia kien juża ċ-chat biex jitkellem ma’ Mr Ahmed, tikkonfermalna li hu kien?  Għax inti jista’ jkollok chat miftuħa u daqqa jitkellem bniedem u daqqa ieħor.  

IS-SINJ. CATHY FARRUGIA:  Jiena ma kontx nidħol fiċ-chats.  

ONOR. OWEN BONNICI:  Fuq xogħol ovvjament qegħdin nitkellmu.  

IS-SINJ. CATHY FARRUGIA:  Le.  Ma tantx jiena tajba fl-IT u għalija hija xi ħaġa ġdida.  

ONOR. OWEN BONNICI:  Jien għal-lum se nieqaf hawnhekk għax saru d-9:00 p.m. 

THE CHAIRMAN:  Sinj. Farrugia, se jkun hemm bżonn iktar ħin biex tkompli bix-xhieda tiegħek, però għal-lum se jkollna nissospendu, għalhekk nitolbok tirtira flimkien mal-avukat tiegħek.  Nirringrazzjakom.  

Jien qed nissuġġerixxi li ma niffissawx data minn issa għalkemm jidher li l-Kumitat se jerġa’ jiltaqa’ wara l-Għid.  Wara l-Għid nagħmlu abbokkament bejniethna biex insibu ġurnata li fiha jkun jista’ kulħadd u tiġi ffissata seduta għal wara l-Għid.  Jidher li hawn qbil li l-Kumitat jaġġorna għal data li titħabbar iktar tard li żgur se jkun wara l-Għid fejn tkompli tixhed is-Sinj. Cathy Farrugia.  Nirringrazzjakom.

Fid-9:01p.m. il-Kumitat aġġorna. 

